ԱՄՓՈՓԱԹԵՐԹ
ՄԻՆՉԵՎ 2026 ԹՎԱԿԱՆԻ ՀՈՒՆՎԱՐԻ 1-Ը ԿՆՔՎԱԾ ԵՎ ՇԱՐՈՒՆԱԿՎՈՂ ԱՇԽԱՏԱՆՔԱՅԻՆ ՊԱՅՄԱՆԱԳՐԵՐԻ, ԻՆՉՊԵՍ ՆԱԵՎ ՄԻՆՉԵՎ 2025 ԹՎԱԿԱՆԻ ՀՈՒԼԻՍԻ 1-Ն ԸՆԴՈՒՆՎԱԾ ԵՎ ԳՈՐԾՈՂ ԱՇԽԱՏԱՆՔԻ ԸՆԴՈՒՆՄԱՆ ՄԱՍԻՆ ԱՆՀԱՏԱԿԱՆ ԻՐԱՎԱԿԱՆ ԱԿՏԵՐԻ ԹՎԱՅԻՆ ՀԱՄԱԿԱՐԳ ՄՈՒՏՔԱԳՐԵԼՈՒ ԿԱՐԳԸ ՍԱՀՄԱՆԵԼՈՒ ԵՎ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2025 ԹՎԱԿԱՆԻ ԱՊՐԻԼԻ 10-Ի N 410-Ն ՈՐՈՇՄԱՆ ՄԵՋ ԼՐԱՑՈՒՄՆԵՐ ԵՎ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ

	1. ՀՀ բարձր տեխնոլոգիական արդյունաբերության նախարարություն
	13.10.2025

	
	N 01/17.2/8738-2025

	Ի պատասխան Ձեր՝ 2025 թվականի հոկտեմբերի 13-ի թիվ ԱԹ/ԺՍ-1/28890-2025 գրության՝ «Մինչև 2026 թվականի հունվարի 1-ը կնքված և շարունակվող աշխատանքային պայմանագրերի թվային համակարգ մուտքագրելու կարգը սահմանելու մասին» Հայաստանի Հանրապետության կառավարության որոշման նախագծի (այսուհետ՝ Նախագիծ)  վերաբերյալ տեղեկացնում եմ հետևյալը՝
1.   Նախագծի 1-ին կետով հաստատվող հավելվածի (այսուհետ՝ Հավելված) 1-ին կետում «սահմանում է» բառն առաջարկում եմ փոխարինել «կարգավորում է» բառով՝ նկատի ունենալով «Նորմատիվ իրավական ակտերի մասին» օրենքի (այսուհետ՝ Օրենք) 17-րդ հոդվածի 9-րդ մասով սահմանված պահանջը (եթե օրենսդրական ակտով սահմանվում է, որ դրանում նշված առանձին հարաբերություններ կարգավորվում են կամ պետք է կարգավորվեն ենթաօրենսդրական նորմատիվ իրավական ակտով, ապա ընդունվող օրենսդրական ակտում կոնկրետ նշվում է դրանում չկարգավորված հարաբերությունները կարգավորելու լիազորություն ունեցող իրավաստեղծ մարմնի անվանումը), որը ենթադրում է, որ ենթաօրենսդրական նորմատիվ իրավական ակտով կարգավորվում են այս կամ այն հարաբերությունները:
	Ընդունվել է

	1. Հավելվածի 6-րդ կետից առաջարկում եմ հանել «Սույն կետով նախատեսված գործողությունն անհրաժեշտ է իրականացնել մինչև 2026 թվականի դեկտեմբերի 31-ը» բառերը՝ նկատի ունենալով, որ վերջինս իրենից ներկայացնում է ուժի մեջ մտնելու հետ կապված հարաբերություն և պետք է նախատեսվի Նախագծում, որպես անցումային դրույթ: Այս առնչությամբ հարկ է նկատել «Նորմատիվ իրավական ակտերի մասին» օրենքի 13-րդ հոդվածի 3-րդ մասի 1-ին և 4-րդ մասի 2-րդ կետերով սահմանված պահանջները, համաձայն որոնց՝ նորմատիվ իրավական ակտն ունենում է եզրափակիչ մաս, եթե սահմանվում է նորմատիվ իրավական ակտն ուժի մեջ մտնելու ժամկետները, ինչպես նաև իրավական նորմատիվ ակտն ունենում է անցումային դրույթներ, եթե որոշակի ժամկետների (սահմանափակ ժամանակահատվածի) կամ նորմատիվ իրավական ակտի հիմնական մասով սահմանված պայմանների համար անհրաժեշտ է սահմանել իրավական ակտի հիմնական մասով սահմանված նորմերից տարբերվող այլ նորմեր:
	Չի ընդունվել
Նշված կարգավորումը նպատակահարմար է թողնել նախագծի հավելվածի 6-րդ կետում, քանի որ իրենից ենթադրում է աշխատանքային պայմանագրի մուտքագրման գործընթացին վերաբերելի կարգավորում՝ ամրագրելով նաև համապատասխան ժամկետները։
Բացի այդ նախագծի 2-րդ կետով արդեն իսկ սահմանվում է, որ 2026 թվականի հունվարի 1-ից հետո՝ տասներկուամսյա ժամկետում, գործատուները թվային համակարգ են մուտքագրում իրենց հետ աշխատանքային հարաբերությունների մեջ գտնվող աշխատողների աշխատանքային պայմանագրերը (եթե աշխատանքային պայմանագրերը չեն կնքվել թվային համակարգի միջոցով), ինչպես նաև մինչև 2025 թվականի հուլիսի 1-ն ընդունված և գործող աշխատանքի ընդունման մասին անհատական իրավական ակտերը՝ մուտքագրման պահին գործող պայմաններով:

	1. Հավելվածի 5-րդ կետում «որից հետո համակարգի կողմից ինքնաշխատ ծանուցում է ուղարկվում աշխատողի էլեկտրոնային հասցեին» բառերն առաջարկում եմ փոխարինել «որի մասին համակարգի կողմից ինքնաշխատ ծանուցում է ուղարկվում աշխատողի էլեկտրոնային հասցեին» բառերով, քանի որ «որից հետո» եզրույթն իմաստային առումով ենթադրում է ինչ որ գործողության ավարտ, որից հետո շարունակություն չի ակնկալվում, իսկ «որի մասին» եզրույթն իրենից ենթադրում է, որ անձը ծանուցվել է կատարված գործողության մասին (գործատուի կողմից աշխատանքային պայմանագիրը ստորագրելու մասին) և (ցանկության դեպքում) ծանուցվող անձն արդեն կարող է կատարել իր կողմից ակնկալվող գործողությունը: 
	Ընդունվել է

	1. Նկատի ունենալով, որ Հավելվածի 16-րդ կետում առկա է «սահմանված ժամկետում» բառը, առաջարկում եմ հիշյալ կետից հանել «դեռևս» բառը:
Միաժամանակ, նույն կետով նախատեսվում է, եթե աշխատողի հետ կնքված աշխատանքային պայմանագիրը կամ աշխատանքի ընդունման մասին անհատական իրավական ակտը սահմանված ժամկետում չի մուտքագրվել թվային համակարգ, սակայն անհրաժեշտություն է առաջացել փոփոխություն կատարել հիշյալ ակտերում կամ դադարեցնել աշխատանքային հարաբերությունները, ապա այդ փոփոխությունները չեն ընդունվում թվային համակարգի միջոցով։ Վերոգրյալի վերաբերյալ պարզ չէ, թե ինչպիսի գործոնի ազդեցության պարագայում կարող են հիշյալ փաստաթղթերը չմուտքագրվել թվային համակարգ սահմանված ժամկետում, ինչպես նաև պարզ չէ, թե, որ իրավական ակտով է սահմանված հիշյալ ժամկետը: Բացի այդ, պարզ չէ, եթե վերոհիշյալ փաստաթղթերում փոփոխություն կատարելու անհրաժեշտություն է առաջացել, սակայն այդ փաստաթղթերը սահմանված ժամկետում չեն մուտքագրվել թվային համակարգ, ապա ինչպես է իրականացվելու այդ փոփոխությունը, ինչպիսի ընթացակարգ է կիրառվելու:
	Ընդունվել է
Նախագծի հավելվածի 16-րդ կետի (խմբագրված տարբերակում 18-րդ կետի) բովանդակությունը խմբագրվել է։

	5.	Հավելվածի 18-րդ կետում «անհրաժեշտ է գործատուի կողմից իրականացնել համապատասխանեցում կամ» բառերն առաջարկում եմ փոխարինել «գործատուն համապատասխանեցնում է» բառերով:
	Ընդունվել է


	1. ՀՀ պետական եկամուտների կոմիտե
	27.10.2025

	
	N 01/3-3/64042-2025

	ՀՀ պետական եկամուտների կոմիտեն քննարկել է «Մինչև 2026 թվականի հունվարի 1-ը կնքված և շարունակվող աշխատանքային պայմանագրերի թվային համակարգ մուտքագրելու կարգը սահմանելու մասին» Հայաստանի Հանրապետության կառավարության որոշման նախագիծը, որի վերաբերյալ հայտնում ենք հետևյալը.
1) Առաջարկում ենք նախագծով սահմանվող կարգի (այսուհետ՝ Կարգ) 2-րդ կետը լրացնել հետևյալ բովանդակությամբ նոր նախադասությամբ՝ «Ֆիզիկական անձ գործատուն մուտքագրումն իրականացնում է ֆիզիկական անձանց էլեկտրոնային ծառայությունների միասնական հարթակի համապատասխան էջի միջոցով՝ անհրաժեշտ դաշտերը լրացնելով։»։
	Ընդունվել
Համապատասխան լրացումն իրականացվել է։

	2) Կարգի 3-րդ կետով նախատեսվում է, որ աշխատողի աշխատանքային պայմանագիրը կամ աշխատանքի ընդունման մասին անհատական իրավական ակտը թվային համակարգ մուտքագրելու համար ինքնաշխատ արտացոլվում է գրանցման հայտում (վարձու աշխատողի անհատական տվյալների գրանցման հայտ) առկա տեղեկությունները։
Վերոնշյալի հետ կապված, անհրաժեշտ է հաշվի առնել, որ ՀՀ-ում բնակության իրավունք (կացության կարգավիճակ) չունեցող օտարերկրյա քաղաքացիների ու քաղաքացիություն չունեցող ֆիզիկական անձանց մասով գործատուները, ինչպես նաև ֆիզիկական անձ գործատուները աշխատողի գրանցման հայտ չեն ներկայացնում, ինչի հետ կապված, կարծում ենք, որ Կարգի 3-րդ կետը հստակեցման կարիք ունի։
	Ընդունվել է
Նախագծի հավելվածի 3-րդ կետը խմբագրվել է։

	3) Առաջարկում ենք հանել Կարգի 7-րդ և 8-րդ կետերը, քանի որ այդ կետերով նախատեսվող դրույթներն արդեն իսկ սահմանված են ՀՀ կառավարության 2025 թվականի ապրիլի 10-ի «Աշխատանքային պայմանագրերի կնքման թվային համակարգին ներկայացվող պահանջները, թվային համակարգի տվյալներին հասանելիություն տրամադրելու, թվային համակարգով աշխատանքային պայմանագրերի կնքման կարգը և թվային համակարգի կառավարումն իրականացնող լիազոր մարմինը սահմանելու մասին» N 410-Ն որոշմամբ։
	Չի ընդունվել
Նպատակահարմար է նույնանման կարգավորումներ նախատեսել նաև սույն նախագծում։

	4) Առաջարկում ենք Կարգի 9-րդ կետի 4-րդ ենթակետը շարադրել հետևյալ խմբագրությամբ՝ 
«4) պայմանագրի գրանցման ամսաթիվը (աշխատողի կողմից էլեկտրոնային թվային ստորագրությամբ ստորագրելու օրը` գեներացվում է ինքնաշխատ)*»:
Միաժամանակ, առաջարկում ենք Կարգի 9-րդ կետում կատարել լրացումներ՝
•	 էլեկտրոնային հասցեի պարտադիր լրացման պահանջով՝ հաշվի առնելով Կարգի 5-րդ կետի պահանջը,  
•	 ծնողի, խնամակալի կամ որդեգրողի հանրային ծառայության համարանիշը կամ հանրային ծառայության համարանիշ չունենալու մասին տեղեկանքի համարի պարտադիր լրացման պահանջով` հաշվի առնելով ՀՀ աշխատանքայի օրենսգրքի 85-րդ հոդվածի 1.4-րդ մասի պահանջը։
	Ընդունվել է
Համապատասխան փոփոխություններն իրականացվել է։

	5) Կարգի 9-րդ կետի 7-րդ ենթակետին համապատասխան՝ աշխատանքային պայմանագրում լրացվում են աշխատողի հանրային ծառայության համարանիշը կամ հանրային ծառայության համարանիշ չունենալու մասին տեղեկանքի համարը, բացառությամբ եթե աշխատողը հանդիսանում է Հայաստանի Հանրապետությունում կացության կարգավիճակ չունեցող օտարերկրյա քաղաքացի կամ քաղաքացիություն չունեցող անձ և փաստացի չի գտնվելու Հայաստանի Հանրապետությունում*։
Տվյալ դեպքում, կարծում ենք, հստակեցման կարիք ունի՝ ՀՀ-ում կացության կարգավիճակ չունեցող օտարերկրյա քաղաքացի կամ քաղաքացիություն չունեցող անձի (որը փաստացի չի գտնվելու ՀՀ-ում) համար հանրային ծառայության համարանիշը կամ հանրային ծառայության համարանիշ չունենալու մասին տեղեկանքի համարը նշելու (չպահանջելու) բացառությունը՝ այն դեպքերում, երբ օտարերկրացի աշխատողը տարբեր պատճառներով կարող է որոշ ժամանակով գտնվել ՀՀ-ում։
	Ընդունվել է ի գիտություն
Այն դեպքերում, երբ օտարերկրացի աշխատողը տարբեր պատճառներով կարող է որոշ ժամանակով գտնվել ՀՀ-ում, ապա ՀԾՀ ունենալու դեպքում աշխատանքային պայմանագրում համաձայնագրի միջոցով փոփոխություն կիրականացվի, իսկ գրանցման հայտը գործատուի կողմից կներկայացվի ՊԵԿ, անկախ այն հանգամանքի, որ աշխատանքային պայմանագիրն արդեն իսկ կնքվել է։ 

	6) Կարգի 9-րդ կետի 8-րդ ենթակետին համապատասխան՝ աշխատանքային պայմանագրում լրացվում են աշխատողի անձնագրի կամ նույնականացման քարտի տվյալները (օտարերկրացի աշխատողի պարագայում նաև բնակության իրավունքը կամ օրինական գտնվելը հաստատող փաստաթղթի տվյալները)։
Առաջարկում ենք թվարկել օտարերկրացի աշխատողի բնակության իրավունքը կամ օրինական գտնվելը հաստատող փաստաթղթի տեսակները (այդ թվում՝ ԵՏՄ անդամ պետության քաղաքացի աշխատողի համար), ինչպես նաև հստակեցնել՝ օտարերկրացի աշխատողի պարագայում արդյոք լրացման ենթակա են միաժամանակ անձնագրի և  բնակության իրավունքը կամ օրինական գտնվելը հաստատող փաստաթղթի տվյալները։
	Չի ընդունվել
Օտարերկրացի աշխատողի պարագայում նաև բնակության իրավունքը կամ օրինական գտնվելը հաստատող փաստաթղթի տեսակները թվարկելը սույն նախագծում թվարկելը նպատակահարմար չէ, հաշվի առնելով, որ այլ ոլորտային օրենսդրությամբ կան կարգավորումներ։

	7) Առաջարկում ենք հանել Կարգի 12-րդ կետը, քանի որ տեխնիկական տեսանկյունից նպատակահարմար չէ յուրաքանչյուր լրացվող դաշտի համար սահմանել տվյալ պայմանի գործողության ժամանակահատվածը։ Անհրաժեշտության դեպքում պայմանների գործողության ժամկետի վերաբերյալ տեղեկատվությունը կարող է արտացոլվել «Այլ պայմաններ» դաշտում։
	Չի ընդունվել
«Այլ պայմաններ» դաշտում աշխատանքային պայմանագրի յուրաքանչյուր պայմանի գործողության ժամանակահատվածը գրելը նպատակահարմար չէ, քանի որ նշված դաշտը պարտադիր լրացման ենթակա լրացման դաշտ չէ։ Միաժամանակ յուրաքանչյուր դաշտի գործողության ժամանակահատվածը նշելը նպատակահարմար է վերահսկողության տեսանկյունից։

	8) Առաջարկում ենք կարգի 13-րդ կետը շարադրել հետևյալ խմբագրությամբ՝ 
«13. Եթե աշխատանքային հարաբերությունները ծագել են աշխատանքի ընդունման մասին անհատական իրավական ակտով, ապա սույն կարգի 9-րդ կետում նշված դաշտերը լրացվում են աշխատանքի ընդունման մասին անհատական իրավական ակտում: Նշված դեպքում անհատական իրավական ակտը աշխատողի կողմից չի ստորագրվում։»։
	Չի ընդունվել
Հաշվի առնելով այն որ անահատական իրավական ակտում նույնպես անհրաժեշտ է լրացնել Կարգի 9-րդ կետով (խմբագրված տարբերակում՝ 10-րդ կետով) աշխատանքային պայմանագրի համար սահմանված դաշտերը, իսկ աշխատանքային պայմանագրի դեպքում լրացվում է նաև պայմանագրի գրանցման ամսաթիվը (աշխատողի կողմից էլեկտրոնային թվային ստորագրությամբ ստորագրելու օրը` գեներացվում է ինքնաշխատ), ուստի հաշվի առնելով այն, որ անհատական իրավական ակտը աշխատողը չի ստորագրելու, ուստի անհրաժեշտություն կա հստակեցնելու, որ անհատական իրավական ակտի դեպքում անհատական իրավական ակտը թվային համակարգում գրանցելու  ամսաթիվը գործատուի կողմից էլեկտրոնային թվային ստորագրությամբ ստորագրելու օրն է, որը գեներացվում է ինքնաշխատ։  

	9) Առաջարկում ենք Կարգի ողջ տեքստից հանել (վարձու աշխատողի անհատական տվյալների գրանցման հայտ) բառերը, իսկ «գրանցման հայտում» բառերը և հոլովաձևերը փոխարինել «աշխատողի գրանցման հայտում» բառերով և հոլովաձևերով։
	Ընդունվել է

	Միաժամանակ, աշխատանքային պայմանագրերի թվային համակարգի ներդրման աշխատանքների իրականացման ընթացքում որոշակի անհամապատասխանություններով պայմանավորված՝ Ձեզ ենք ներկայացնում ՀՀ կառավարության 2025 թվականի հոկտեմբերի 10-ի «Աշխատանքային պայմանագրերի կնքման թվային համակարգին ներկայացվող պահանջները, թվային համակարգի տվյալներին հասանելիություն տրամադրելու, թվային համակարգով աշխատանքային պայմանագրերի կնքման կարգը եվ թվային համակարգի կառավարումն իրականացնող լիազոր մարմինը սահմանելու մասին» N410-Ն որոշման մեջ փոփոխություններ և լրացումներ կատարելու վերաբերյալ մեր առաջարկությունները։
	Ընդունվել է 
Նախագծում ներառվել է «ՀՀ կառավարության 2025 թվականի ապրիլի 10-ի N 410-Ն որոշման մեջ փոփոխություններ և լրացումներ կատարելու մասին» ՀՀ կառավարության որոշման նախագիծը։


	ԱՌԱՋԱՐԿՈՒԹՅՈՒՆՆԵՐ
ՀՀ կառավարության 10.04.2025թ. N 410-Ն որոշման մեջ փոփոխություններ և լրացումներ կատարելու վերաբերյալ


ՀՀ կառավարության 10.04.2025թ. N 410-Ն որոշմամբ սահմանված կարգի՝
1) 3-րդ կետը շարադրել հետևյալ խմբագրությամբ.
«Գործատուն կամ նրա ներկայացուցիչը (այսուհետ՝ գործատու) աշխատանքային պայմանագիրը կնքում, աշխատանքային պայմանագրում փոփոխություն կամ լրացում կատարելու մասին համաձայնագիրը և աշխատանքային պայմանագիրը լուծելու մասին անհատական իրավական ակտը (այսուհետ՝ փաստաթուղթ) կազմում է Հայաստանի Հանրապետության պետական եկամուտների կոմիտեի Հաշվետվությունների ներկայացման էլեկտրոնային համակարգի, իսկ ֆիզիկական անձ գործատուն՝ Ֆիզիկական անձանց էլեկտրոնային ծառայությունների միասնական հարթակի համապատասխան էջի միջոցով՝ անհրաժեշտ դաշտերը լրացնելով»։
	Ընդունվել է 
Նախագծում ներառվել է «ՀՀ կառավարության 2025 թվականի ապրիլի 10-ի N 410-Ն որոշման մեջ փոփոխություններ և լրացումներ կատարելու մասին» ՀՀ կառավարության որոշման նախագիծը 


	1. Լրացնել 3.1 կետ հետևյալ բովանդակությամբ.
«Ֆիզիկական անձ գործատուն աշխատանքային պայմանագիրը կնքելու նպատակով պետք է հաշվառվի հարկային մարմնում և ստանա հարկ վճարողի հաշվառման համար»։
	Ընդունվել է 
Նախագծում ներառվել է «ՀՀ կառավարության 2025 թվականի ապրիլի 10-ի N 410-Ն որոշման մեջ փոփոխություններ և լրացումներ կատարելու մասին» ՀՀ կառավարության որոշման նախագիծը, որում ներառվել է նաև այս առաջարկը։ 

	3) 11-րդ կետը ուժը կորցրած ճանաչել, քանի որ աշխատողի աշխատանքից ազատման դեպքում գործատուն խմբագրում է աշխատողի գրանցման հայտը՝ ավելացնելով  միայն աշխատանքային հարաբերությունների և պաշտոնի ավարտի ամսաթիվը։ Ուստի, տվյալ գործընթացի ծրագրային ապահովման իրականացումը նպատակահարմար չէ։
	Ընդունվել է 
    Նախագծում ներառվել է «ՀՀ կառավարության 2025 թվականի ապրիլի 10-ի N 410-Ն որոշման մեջ փոփոխություններ և լրացումներ կատարելու մասին» ՀՀ կառավարության որոշման նախագիծը, որում ներառվել է նաև այս առաջարկը։

	4) 12-րդ կետի 6-րդ ենթակետը, որի համաձայն՝ «աշխատողի հանրային ծառայության համարանիշը կամ հանրային ծառայության համարանիշ չունենալու մասին տեղեկանքի համարը՝ բացառությամբ, եթե աշխատանքի ընդունվողը հանդիսանում է Հայաստանի Հանրապետությունում կացության կարգավիճակ չունեցող օտարերկրյա քաղաքացի կամ քաղաքացիություն չունեցող անձ և փաստացի չի գտնվելու Հայաստանի Հանրապետությունում». անհրաժեշտ է դարձնել լրացման համար պարտադիր։
	Ընդունվել է 
Նախագծում ներառվել է «ՀՀ կառավարության 2025 թվականի ապրիլի 10-ի N 410-Ն որոշման մեջ փոփոխություններ և լրացումներ կատարելու մասին» ՀՀ կառավարության որոշման նախագիծը։


	5) 12-րդ կետում կատարել լրացումներ՝ 
·  էլեկտրոնային հասցեի պարտադիր լրացման պահանջով՝ հաշվի առնելով Կարգի 5-րդ կետի պահանջը,  
·  ծնողի, խնամակալի կամ որդեգրողի հանրային ծառայության համարանիշը կամ հանրային ծառայության համարանիշ չունենալու մասին տեղեկանքի համարի պարտադիր լրացման պահանջով` հաշվի առնելով ՀՀ աշխատանքային օրենսգրքի 85-րդ հոդվածի 1.4-րդ մասի պահանջը։
	Ընդունվել է 
Նախագծում ներառվել է «ՀՀ կառավարության 2025 թվականի ապրիլի 10-ի N 410-Ն որոշման մեջ փոփոխություններ և լրացումներ կատարելու մասին» ՀՀ կառավարության որոշման նախագիծը։


	6) Առաջարկում ենք Կարգի ողջ տեքստից հանել (վարձու աշխատողի անհատական տվյալների գրանցման հայտ) բառերը, իսկ «գրանցման հայտում» բառերը և հոլովաձևերը փոխարինել «աշխատողի գրանցման հայտում» բառերով և հոլովաձևերով։
 Միաժամանակ, ՀՀ աշխատանքային օրենսգրքի 85-րդ հոդվածի 1.4 մասի համաձայն՝ աշխատանքային պայմանագիրն ուժի մեջ է մտնում թվային համակարգի միջոցով այն գործատուի և աշխատողի կողմից էլեկտրոնային թվային ստորագրությամբ ստորագրելու օրը, եթե այդ պայմանագրով ավելի ուշ ժամկետ սահմանված չէ: Մինչդեռ, ՀՀ կառավարության 10.04.2025թ. N410-Ն որոշման 7-րդ կետի համաձայն՝ աշխատանքի ընդունվող անձը (աշխատողը) աշխատանքային պայմանագրի կամ աշխատանքային պայմանագրում փոփոխություն կամ լրացում կատարելու մասին համաձայնագրի բովանդակության հետ համաձայնվելու դեպքում, ոչ ուշ, քան դրանցում նախատեսված ուժի մեջ մտնելու ժամկետին նախորդող աշխատանքային օրը, էլեկտրոնային թվային ստորագրությամբ ստորագրում է աշխատանքային պայմանագիրը կամ աշխատանքային պայմանագրում փոփոխություն կամ լրացում կատարելու մասին համաձայնագիրը։ Արդյունքում, իրավական տեսանկյունից ստացվում է հակասություն, քանի որ Օրենսգիրքը չի սահմանում աշխատանքային պայմանագիրը «մեկ օր առաջ» ստորագրելու պայմանը, իսկ Կառավարության վերոնշյալ որոշմամբ այդ պայմանը սահմանված է որպես պարտադիր պահանջ։ 
	Ընդունվել է 
Նախագծում ներառվել է «ՀՀ կառավարության 2025 թվականի ապրիլի 10-ի N 410-Ն որոշման մեջ փոփոխություններ և լրացումներ կատարելու մասին» ՀՀ կառավարության որոշման նախագիծը։
Անդրադառնալով ՀՀ աշխատանքային օրենսգրքով և ՀՀ կառավարության 10.04.2025թ. N 410-Ն որոշմամբ սահմանված աշխատանքային պայմանագրի ուժի մեջ մտնելու ժամկետի մասով առկա անհամապատասխանությանը՝ նշենք, որ ՀՀ աշխատանքային օրենսգրքում կատարվող փոփոխությունների շրջանակներում կներառվի նաև նշված հարցի համապատասխանեցման կարգավորումները։


	1. ՀՀ ազգային անվտանգության ծառայություն
	20.10.2025

	
	N 11/1336

	«Մինչև 2026 թվականի հունվարի 1-ը կնքված և շարունակվող աշխատանքային պայմանագրերի թվային համակարգ մուտքագրելու կարգը սահմանելու մասին» Կառավարության որոշման նախագծի հավելվածը 1-ին կետից հետք առաջարկվում է լրացնել հետևյալ բովանդակությամբ նոր կետով՝ համաձայն ՀՀ աշխատանքային օրենսգրքի 13-րդ հոդվածի 4-րդ մասի.
«Եթե պետական մարմիններում առանձին պաշտոնների վերաբերյալ տեղեկությունների հրապարակման սահմանափակումներով պայմանավորված՝ անձին վերաբերող տեղեկություններն օրենդրությամբ սահմանված են որպես գաղտնի կամ սահմանափակ տարածման ծառայողական տեղեկություններ, ապա վերջիններիս վերաբերյալ կնքված աշխատանքային պայմանագրերը կամ ընդունված անհատական իրավական ակտերը թվային համակարգ չեն մուտքագրվում։»։
	Ընդունվել է

	1. ՀՀ առողջապահական և աշխատանքի տեսչական մարմին
	17.10.2025

	
	N 01/22429-2025

	 Տեղեկացնում եմ, որ Հայաստանի Հանրապետության կառավարության «Մինչև 2026 թվականի հունվարի 1-ը կնքված և շարունակվող աշխատանքային պայմանագրերի թվային համակարգ մուտքագրելու կարգը սահմանելու մասին» որոշման նախագծի վերաբերյալ Առողջապահական և աշխատանքի տեսչական մարմինն  առաջարկություններ չունի:
	Ընդունվել է ի գիտություն

	1. ՀՀ վարչապետի աշխատակազմի քաղաքացիական ծառայության գրասենյակ 
	17.10.2025

	
	N 42/43.11/33891-2025

	        Ի պատասխան Ձեր 2025 թվականի հոկտեմբերի 13-ի N ԱԹ/ԺՍ-1/28890-2025 գրության՝ հայտնում ենք, որ «Մինչև 2026 թվականի հունվարի 1-ը կնքված և շարունակվող աշխատանքային պայմանագրերի թվային համակարգ մուտքագրելու կարգը սահմանելու մասին» Հայաստանի Հանրապետության կառավարության որոշման նախագծի վերաբերյալ Վարչապետի աշխատակազմի քաղաքացիական ծառայության գրասենյակը դիտողություններ և (կամ) առաջարկություններ չունի։
	Ընդունվել է ի գիտություն

	1. ՀՀ վարչապետի աշխատակազմի տեսչական մարմինների աշխատանքների համակարգման գրասենյակ
	22.10.2025

	
	N /51.3/34106-2025

	Ի պատասխան Ձեր՝ 2025 թվականի hոկտեմբերի 10-ի թիվ ԱԹ/ԺՍ-1/28811-2025 գրության՝ հայտնում եմ, որ «Մինչև 2026 թվականի հունվարի 1-ը կնքված և շարունակվող աշխատանքային պայմանագրերի թվային համակարգ մուտքագրելու կարգը սահմանելու մասին» Հայաստանի Հանրապետության կառավարության որոշման նախագծի վերաբերյալ դիտողություններ և առաջարկություններ չկան:
	Ընդունվել է ի գիտություն

	1. ՀՀ էկոնոմիկայի նախարարություն
	20.10.2025

	
	N 01/23840-2025

	      Ի պատասխան Ձեր 2025 թվականի հոկտեմբերի 13-ի N ԱԹ/ԺՍ-1/28890-2025 գրության` հայտնում եմ, որ «Մինչև 2026 թվականի հունվարի 1-ը կնքված և շարունակվող աշխատանքային պայմանագրերի թվային համակարգ մուտքագրելու կարգը սահմանելու մասին» Հայաստանի Հանրապետության կառավարության որոշման նախագծի վերաբերյալ Էկոնոմիկայի նախարարությունը դիտողություններ և առաջարկություններ չունի:
	Ընդունվել է ի գիտություն


	1. ՀՀ պետական պահպանության ծառայություն
	16.10.2025

	
	N 19/2050


	Ի պատասխան Ձեր 13.10.2025թ. N ԱԹ/ԺՍ-1/28890-25 գրության՝ «Մինչև 2026 թվականի հունվարի 1-ը կնքված և շարունակվող աշխատանքային պայմանագրերի թվային համակարգ մուտքագրելու կարգը սահմանելու մասին» Հայաստանի Հանրապետության կառավարության որոշման նախագծի վերաբերյալ ՀՀ պետական պահպանության ծառայությունը, իր իրավասությունների շրջանակներում, առաջարկություններ չունի։
	Ընդունվել է ի գիտություն


	1. ՀՀ ֆինանսների նախարարություն
	21.10.2025

	
	N 1/16/23670-2025


	Ի պատասխան Հայաստանի Հանրապետության աշխատանքի և սոցիալական հարցերի   նախարարի   ս.թ. հոկտեմբերի	13-ի N ԱԹ/ԺՍ-1/28890-2025 գրության հայտնում ենք, որ «Մինչև 2026 թվականի հունվարի 1-ը կնքված և շարունակվող աշխատանքային պայմանագրերի թվային համակարգ մուտքագրելու կարգը սահմանելու մասին» Հայաստանի Հանրապետության կառավարության որոշման նախագծի վերաբերյալ մեր իրավասության շրջանակներում դիտողություններ և առաջարկություններ չունենք:
	Ընդունվել է ի գիտություն


	1. «Էլեկտրոնային կառավարման, ենթակառուցվածքների ներդրման գրասենյակ» ՓԲԸ
	14.10.2025

	
	N 5571


	Ի պատասխան Ձեր՝ 2025 թվականի հոկտեմբերի 11-ի N ՍՄ/ԺՍ-1/28820-2025 գրության, ստորև ներկայացնում ենք «Մինչև 2026 թվականի հունվարի 1-ը կնքված և շարունակվող աշխատանքային պայմանագրերի, ինչպես նաև մինչև 2025 թվականի հուլիսի 1-ն ընդունված և գործող աշխատանքի ընդունման մասին անհատական իրավական ակտերի` թվային համակարգ մուտքագրելու կարգը սահմանելու մասին» ՀՀ կառավարության որոշման նախագծի (այսուհետ՝ Նախագիծ) վերաբերյալ հետևյալ առաջարկությունները:
Առաջարկում ենք Նախագծի՝  
•	վերնագիրը «ՊԱՅՄԱՆԱԳՐԵՐԻ» բառից հետո լրացնել «ինչպես նաև մինչև 2025 թվականի հուլիսի 1-ն ընդունված և գործող աշխատանքի ընդունման մասին անհատական իրավական ակտերի՝» բառերով՝ ապահովելու համար վերնագրի և Նախագծի 1-ին կետի բովանդակության միջև համապատասխանությունը:
	Նույն լրացումն առաջարկում ենք կատարել նաև Նախագծի հիմնավորման մեջ։
		Ընդունվել է

	• Նախագծի 1-ին կետով սահմանված հավելվածի (այսուհետ՝ հավելված) 4-րդ կետը «գործատուի էլեկտրոնային թվային ստորագրությամբ» բառերից հետո լրացնել «, իրավաբանական անձ հանդիսացող գործատուի դեպքում՝ նրա լիազորված ներկայացուցչի էլեկտրոնային թվային ստորագրությամբ» բառերով՝ հաշվի առնելով, որ «Էլեկտրոնային փաստաթղթի և էլեկտրոնային թվային ստորագրության մասին» ՀՀ օրենքով «էլեկտրոնային թվային ստորագրություն» հասկացությունը կիրառվում է բացառապես ֆիզիկական անձանց համար, իրավաբանական անձի համար նման ինստիտուտ գոյություն չունի, և իրավաբանական անձանց անունից փաստաթղթերն, որպես կանոն, ստորագրվում են նրանց լիազորված ներկայացուցիչների կողմից։ 
	Չի ընդունվել
Նախագծի հավելվածի 2-րդ կետում սահմանված է «Գործատուն կամ նրա ներկայացուցիչը (այսուհետև՝ գործատու)» արտահայտությունը, այսինքն 4-րդ կետում կիրառվող «գործատու» եզրույթն ընդգրկում է նաև «գործատուի ներկայացուցիչ» արտահայտությունը։

	• Հավելվածից բխում է, որ գործատուի կողմից թվային համակարգ մուտքագրված և ստորագրված աշխատանքային պայմանագրից հետո աշխատողն էլեկտրոնային թվային ստորագրությամբ ևս ստորագրում է պայմանագիրը (ներքոշարադրյալն, ըստ էության, վերաբերում է նաև գործատուի կողմից պայմանագրի ստորագրման գործողությանը)։
Սակայն, հարկ է նկատել, որ տվյալ դեպքում խոսքը վերաբերում է արդեն կնքված և գործող աշխատանքային պայմանագրերին, որոնք պարզապես ենթակա են թվային համակարգ մուտքագրման: Այս պայմաններում աշխատողի կողմից թվային համակարգում էլեկտրոնային ստորագրությամբ «ստորագրում» կատարելու պահանջը կարող է մեկնաբանվել որպես պայմանագրի կրկնակի ստորագրում, ինչը կարող է հանգեցնել իրավական անորոշության՝ կապված գործող աշխատանքային պայմանագրի իրավական ուժի, ստորագրման օրվա և իրավահարաբերության շարունակականության գնահատման հետ:
Հետևաբար, առաջարկվում է հավելվածի համապատասխան կետերում հստակեցնել, որ նշված գործողությունը գործատուի և/կամ աշխատողի կողմից կատարվում է թվային համակարգում պայմանագրի տվյալների իսկությունը հավաստելու կամ հաստատելու նպատակով, այլ ոչ թե որպես աշխատանքային պայմանագրի նոր կնքման կամ վերաստորագրման գործողություն:
Ըստ էության, Հայաստանի Հանրապետության աշխատանքային օրենսգրքի 85-րդ հոդվածի 1.4-րդ մասով նախատեսված է աշխատանքային պայմանագրի էլեկտրոնային թվային ստորագրությամբ կնքման կարգը, որը վերաբերում է թվային համակարգում նոր կնքվող պայմանագրերին, և այդ դրույթը չի տարածվում նախկինում կնքված և գործող պայմանագրերի վրա, որոնք պարզապես ենթակա են թվային համակարգ մուտքագրման՝ առանց նոր իրավական ակտ ստեղծելու անհրաժեշտության։
	Ընդունվել է

	• Հավելվածի 8-րդ կետը շարադրել նոր խմբագրությամբ՝ հետևյալ բովանդակությամբ՝
«Հայաստանի Հանրապետության քաղաքացիների համար կիրառվում է նույնականացման քարտում զետեղված էլեկտրոնային թվային ստորագրություն կամ բջջային էլեկտրոնային թվային ստորագրություն՝ համաձայն Հայաստանի Հանրապետության կառավարության 2017 թվականի մայիսի 25-ի N 572-Ն որոշմամբ սահմանված պահանջների, իսկ օտարերկրացիների համար՝ այլ էլեկտրոնային թվային ստորագրության լուծումներ՝ համաձայն Հայաստանի Հանրապետության կառավարության 2018 թվականի մարտի 1-ի N 285-Ն որոշմամբ և Հայաստանի Հանրապետության կառավարության 2017 թվականի մայիսի 25-ի N 572-Ն որոշմամբ սահմանված պահանջների:»
Վերոգրյալ առաջարկը պայմանավորված է այն հանգամանքով, որ նախկինում օտարերկրացիների կողմից կիրառվող էլեկտրոնային ստորագրության կարգավորումը նախատեսված էր բացառապես Հայաստանի Հանրապետության կառավարության 2018 թվականի մարտի 1-ի N 285-Ն որոշմամբ, սակայն ներկայում օտարերկրացիների համար ևս հասանելի է բջջային էլեկտրոնային թվային ստորագրության կիրառումը, որի կարգավորումը սահմանված է Հայաստանի Հանրապետության կառավարության 2017 թվականի մայիսի 25-ի N 572-Ն որոշմամբ: ՀՀ քաղաքացիների համար շարունակում է գործել նույն կարգավորումը։
	Ընդունվել է


	1. Հայաստանի գործատուների հանրապետական միություն
	17.10.2025

	
	N Ս-13


	Ի պատասխան Ձեր 10.10.2025թ. N ԱԹ/ԺՍ-1/28813-2025 գրությանը տեղեկացնում եմ, որ Հայաստանի գործատուների հանրապետական միությունը, նախաձեռնել է աշխատանքային քննարկում և ուսումնասիրել «Մինչև 2026 թվականի հունվարի 1-ը կնքված և շարունակվող աշխատանքային պայմանագրերի թվային համակարգ մուտքագրելու կարգը սահմանելու մասին» Հայաստանի Հանրապետության կառավարության որոշման նախագիծը, որի վերաբերյալ ներկայացնում ենք հետևյալ դիտարկումը. 
• Մինչև տասնվեց տարեկան անձի հետ կնքվող աշխատանքային պայմանագրի դեպքում սույն Որոշման Հավելվածի 5-րդ կետով նախատեսված ծանուցումը հստակ չէ, թե ծնողներից ու՞մ է ուղարկվելու (այդ մասով աշխատանքային պայմանագրերի թվային համակարգում նախատեսված չէ համապատասխան պատուհան), քանի որ ՀՀ աշխատանքային օրենսգրքի 85-րդ հոդվածի 1.2-րդ մասի համաձայն՝ մինչև տասնվեց տարեկան անձի հետ կնքվող աշխատանքային պայմանագիրը ստորագրում է ծնողներից կամ խնամատար ծնողներից կամ որդեգրողներից մեկը կամ խնամակալը:
	Ընդունվել է
Կատարվել է համապատասխան լրացում։


	1. ՀՀ արտաքին հետախուզության ծառայություն
	29.10.2025

	
	N 165-2025


	Ի պատասխան Ձեր 13.10.2025 թվականի N ԱԹ/ԺՍ-1/28890-2025 գրության՝ հայտնում եմ, որ «Մինչև 2026 թվականի հունվարի 1-ը կնքված և շարունակվող աշխատանքային պայմանագրերի թվային համակարգ մուտքագրելու կարգը սահմանելու մասին» ՀՀ կառավարության որոշման նախագծի վերաբերյալ ՀՀ արտաքին հետախուզության ծառայությունն իր իրավասության շրջանակներում դիտարկումներ և առաջարկություններ չունի։
	Ընդունվել է ի գիտություն


	1. ՀՀ վիճակագրական կոմիտե
	17.10.2025

	
	N ՎԿ/3-04/3696-2025


	Ի պատասխան  Ձեր 2025 թվականի հոկտեմբերի 13-ի թիվ ԱԹ/ԺՍ-1/28890-2025 գրության, սույնով տեղեկացվում է Ձեզ առ այն, որ «Մինչև 2026 թվականի հունվարի 1-ը կնքված և շարունակվող աշխատանքային պայմանագրերի թվային համակարգ մուտքագրելու կարգը սահմանելու մասին» Հայաստանի Հանրապետության կառավարության որոշման նախագծի վերաբերյալ Վիճակագրական կոմիտեն առաջարկություններ չունի:
	Ընդունվել է ի գիտություն


	1. ՀՀ առողջապահության նախարարություն
	20.10.2025

	
	N ԱԱ/05/34355-2025


	Հայտնում եմ, որ «Մինչև 2026 թվականի հունվարի 1-ը կնքված և շարունակվող աշխատանքային պայմանագրերի թվային համակարգ մուտքագրելու կարգը սահմանելու մասին» Հայաստանի Հանրապետության կառավարության որոշման նախագծի վերաբերյալ Առողջապահության նախարարությունը առաջարկություններ չունի:   
	Ընդունվել է ի գիտություն


	1. ՀՀ կրթության, գիտության, մշակույթի և սպորտի նախարարություն
	20.10.2025

	
	N 01/16/34857-2025


	Տեղեկացնում ենք Ձեզ, որ Հայաստանի Հանրապետության կրթության, գիտության, մշակույթի և սպորտի նախարարությունը  «Մինչև 2026 թվականի հունվարի 1-ը կնքված և շարունակվող աշխատանքային պայմանագրերի թվային համակարգ մուտքագրելու կարգը սահմանելու մասին» Հայաստանի Հանրապետության կառավարության որոշման նախագծի վերաբերյալ դիտողություններ և առաջարկություններ չունի:
	Ընդունվել է ի գիտություն


	1.  ՀՀ պետական վերահսկողական ծառայություն
	20.10.2025

	
	N Ե/2142-25


		Ի պատասխան Ձեր՝ 2025 թվականի հոկտեմբերի 13-ի թիվ ԱԹ/ԺՍ-1/28890-2025 գրության՝ «Մինչև 2026 թվականի հունվարի 1-ը կնքված և շարունակվող աշխատանքային պայմանագրերի թվային համակարգ մուտքագրելու կարգը սահմանելու մասին» Հայաստանի Հանրապետության կառավարության որոշման նախագծի  վերաբերյալ՝ հայտնում ենք հետևյալը.
1.	Նախագծի հիմնավորմամբ նշված է, որ դրա ընդունումը պայմանավորված է «Հայաստանի Հանրապետության աշխատանքային օրենսգրքում փոփոխություններ և լրացումներ կատարելու մասին» 2024 թվականի դեկտեմբերի 4-ի ՀՕ-525-Ն օրենքի (այսուհետ՝ Օրենք) ընդունմամբ։
	Մասնավորապես, Օրենքով նախատեսվում է ներդնել աշխատանքային պայմանագրերի կնքման թվային համակարգ (այսուհետ՝ թվային համակարգ)։ Ընդ որում, նախատեսվում է, որ 2026 թ. հունվարի 1-ից՝ աշխատանքային պայմանագրերի կնքումը, դադարումը և փոփոխումն իրականացվելու է բացառապես թվային համակարգով։
	Միաժամանակ, Օրենքի 17-րդ հոդվածի 4-րդ մասով սահմանվել է՝ «2026 թվականի հունվարի 1-ից հետո՝ տասներկուամսյա ժամկետում, գործատուները թվային համակարգ են մուտքագրում իրենց հետ աշխատանքային հարաբերությունների մեջ գտնվող աշխատողների աշխատանքային պայմանագրերը (եթե աշխատանքային պայմանագրերը չեն կնքվել թվային համակարգի միջոցով) մուտքագրման պահին գործող պայմաններով: Մինչև սույն օրենքն ուժի մեջ մտնելը կնքված և շարունակվող աշխատանքային պայմանագրերի թվային համակարգ մուտքագրելու կարգը սահմանում է Կառավարությունը:»։ 
	Մինչդեռ, հիմնավորմամբ նախագծի ընդունմամբ ակնկալվող արդյունք է նշված սահմանել՝ մինչև 2026 թվականի հունվարի 1-ը կնքված և շարունակվող աշխատանքային պայմանագրերի, ինչպես նաև մինչև 2025 թվականի հուլիսի 1-ն ընդունված և գործող աշխատանքի ընդունման մասին անհատական իրավական ակտերի թվային համակարգ մուտքագրելու կարգը։
	Միաժամանակ, Նախագծի ընդունման նախաբանում, որպես իրավական հիմք նշված է Օրենքի 17-րդ հոդվածի 4-րդ մասը, այն է՝ (...): Մինչև սույն օրենքն ուժի մեջ մտնելը կնքված և շարունակվող աշխատանքային պայմանագրերի թվային համակարգ մուտքագրելու կարգը սահմանում է Կառավարությունը:
	Հետևաբար Օրենքի 17-րդ հոդվածի 4-րդ մասը Կառավարությանը լիազորել է սահմանել միայն կնքված և շարունակվող աշխատանքային պայմանագրերի թվային համակարգ մուտքագրելու կարգը, իսկ մինչև 2025 թվականի հուլիսի 1-ն ընդունված և գործող աշխատանքի ընդունման մասին անհատական իրավական ակտերի նույն համակարգ մուտքագրելու վերաբերյալ դրույթների նախատեսումը չի բխում Օրենքից:
	Վերը նշվածի հաշվառմամբ՝ լրացուցիչ քննարկման և հիմնավորման կարիք ունի մինչև 2025 թվականի հուլիսի 1-ն ընդունված և գործող աշխատանքի ընդունման մասին անհատական իրավական ակտերի թվային համակարգ մուտքագրելու կարգի սահմանումը՝ այդպիսի պարտականություն Օրենքով սահմանված չլինելու պայմաններում:
	Ընդունվել է ի գիտություն
«Հայաստանի Հանրապետության աշխատանքային օրենսգրքում փոփոխություններ և լրացումներ կատարելու մասին» 2024 թվականի դեկտեմբերի 4-ի ՀՕ-525-Ն օրենքի  17-րդ հոդվածի 5-րդ մասով սահմանված է՝ «Մինչև սույն օրենքն ուժի մեջ մտնելն աշխատանքի ընդունման մասին անհատական իրավական ակտով ծագած աշխատանքային հարաբերությունները շարունակվում են այդ իրավական ակտով, և դրանց նկատմամբ կիրառվում են Հայաստանի Հանրապետության աշխատանքային օրենսգրքի դրույթները:»։
Հիմք ընդունելով վերոգրյալը՝ սույն նախագծով նախատեսվում է նաև աշխատանքի ընդունման մասին անհատական իրավական ակտերի թվային համակարգ մուտքագրելու կարգը։


	2. Որոշման հավելվածի 6-րդ կետով սահմանվում է, որ գործատուի կողմից ստորագրված աշխատանքային պայմանագիրը Հայաստանի Հանրապետության պետական եկամուտների կոմիտեի «Ֆիզիկական անձանց էլեկտրոնային ծառայությունների միասնական հարթակ»-ի համապատասխան էջում արտացոլվելուց հետո աշխատողն էլեկտրոնային թվային ստորագրությամբ ստորագրում է աշխատանքային պայմանագիրը, մինչդեռ սույն կարգը վերաբերում է արդեն իսկ կնքված պայմանագրերի թվային համակարգ մուտքագրելուն, հետևաբար գործնականում դժվար է պատկերացնել՝ գործատուի և աշխատողի կողմից արդեն իսկ ստորագրված /կնքված/ պայմանագիրն ինչպես է նորից ստորագրվելու աշխատողի կողմից:
	Ընդունվել է 
Նախագիծը լրացվել է հետևյալ բովանդակությամբ նոր կետով.
«Սույն կարգի 4-րդ և 6-րդ կետերում նշված գործողությունը գործատուի կամ աշխատողի կողմից կատարվում է թվային համակարգում աշխատանքային պայմանագրի տվյալների իսկությունը հավաստելու կամ հաստատելու նպատակով, այլ ոչ թե որպես աշխատանքային պայմանագրի նոր կնքման կամ վերաստորագրման գործողություն:»։


	1. ՀՀ շրջակա միջավայրի նախարարություն
	20.10.2025

	
	N 1/11.3/11850-2025


	Ի պատասխան Ձեր 2025թ. հոկտեմբերի 13-ի N ԱԹ/ԺՍ-1/28890 գրության՝ հայտնում եմ, որ շրջակա միջավայրի նախարարությունը «Մինչև 2026 թվականի հունվարի 1-ը կնքված և շարունակվող աշխատանքային պայմանագրերի թվային համակարգ մուտքագրելու կարգը սահմանելու մասին» Կառավարության որոշման նախագծի վերաբերյալ առաջարկություն չունի:
	Ընդունվել է ի գիտություն


	1. ՀՀ քաղաքաշինության կոմիտե
	21.10.2025

	
	N 01/18.1/17316-2025


	«Մինչև 2026 թվականի հունվարի 1-ը կնքված և շարունակվող աշխատանքային պայմանագրերի թվային համակարգ մուտքագրելու կարգը սահմանելու մասին» Հայաստանի Հանրապետության կառավարության որոշման նախագծի վերաբերյալ ՀՀ քաղաքաշինության կոմիտեն առաջարկություններ և դիտողություններ չունի։
	Ընդունվել է ի գիտություն


	1. ՀՀ արտաքին գործերի նախարարություն
	21.10.2025

	
	N 1113/57702-25


	«Մինչև 2026 թվականի հունվարի 1-ը կնքված և շարունակվող աշխատանքային պայմանագրերի թվային համակարգ մուտքագրելու կարգը սահմանելու մասին» Հայաստանի Հանրապետության կառավարության որոշման նախագծի (այսուհետ՝ Նախագիծ) վերաբերյալ հայտնում ենք հետևյալը՝
Հաշվի առնելով Հայաստանի Հանրապետության վարչապետի 2021 թվականի ապրիլի 2-ի N 327-Ա որոշմամբ Հայաստանի Հանրապետության վարչապետի 2018 թվականի հունիսի 11-ի «Պետական իշխանության մարմիններում հաստիքների առավելագույն թիվը սահմանելու մասին» N 706-Ա որոշման մեջ կատարված փոփոխությամբ Արտաքին գործերի նախարարության հաստիքների վերաբերյալ հաստատված տեղեկատվության անվտանգության ապահովմանն ուղղված մոտեցումները՝ տեղեկացնում ենք, որ Արտաքին գործերի նախարարության աշխատողների հետ թվային համակարգով աշխատանքային պայմանագրերի կնքման, ինչպես նաև կնքված պայմանագրերը թվային համակարգ մուտքագրման գործընթացի իրականացումը դիտվում է խնդրահարույց, քանի որ կարող է հանգեցնել  հրապարակման ոչ ենթակա տեղեկատվության, այդ թվում՝ հաստիքային միավորների, աշխատողների անձնական տվյալների և այլ սահմանափակման ենթակա տվյալների հնարավոր բացահայտման, որի պատճառով ունի առանձնահատուկ կարգավորման անհրաժեշտություն:
Ելնելով վերոգրյալից՝ հայտնում ենք, որ Նախագծով նախատեսվող թվային համակարգի կիրառումը Արտաքին գործերի նախարարության աշխատողների մասով անհրաժեշտ է իրականացնել հատուկ կարգավորման շրջանակում՝ գաղտնի տեղեկատվության լիարժեք պաշտպանության ապահովման նպատակով։
Միաժամանակ հայտնում ենք, որ Արտաքին գործերի նախարարության կարծիքը ներկայացվել է նաև ս. թ. սեպտեմբերի 2-ի թիվ 1111/44601-25 գրությամբ:
	Ընդունվել է 
ՀՀ աշխատանքային օրենսգրքի 13-րդ հոդվածի 4-րդ մասի համաձայն (ուժի մեջ է մտնելու 01.01.2026)՝ եթե պետական մարմիններում առանձին պաշտոնների վերաբերյալ տեղեկությունների հրապարակման սահմանափակումներով պայմանավորված` անձին վերաբերող տեղեկություններն օրենսդրությամբ սահմանված են որպես գաղտնի կամ սահմանափակ տարածման ծառայողական տեղեկություններ, ապա վերջիններիս հետ աշխատանքային հարաբերությունների ծագումը, փոփոխումը և դադարումն իրականացվում են գրավոր՝ թղթային եղանակով:
Միաժամանակ նույն հոդվածի 3-րդ մասով սահմանված է, որ աշխատանքային հարաբերությունների ծագումը, փոփոխումը և դադարումն իրականացվում են թվային համակարգի միջոցով, բացառությամբ նույն հոդվածի 4-րդ մասով, ինչպես նաև Օրենսգրքի 14-րդ հոդվածի 2-րդ մասով սահմանված դեպքերի։
Հետևաբար, եթե Արտաքին գործերի նախարարության աշխատողներին վերաբերող տեղեկություններն օրենսդրությամբ սահմանված են որպես գաղտնի կամ սահմանափակ տարածման ծառայողական տեղեկություններ, ապա աշխատանքային պայմանագրերի կնքման թվային համակարգին վերեբերելի կարգավորումները վերջիններիս վրա չեն տարածվի։
Միաժամանակ նշենք, որ Օրենսգրքի 13-րդ հոդվածի 4-րդ մասի կարգավորումից ելնելով, Կարգը լրացվել է 17-րդ կետով։


	1. ՀՀ պաշտպանության նախարարություն
	22.10.2025

	
	N ՊՆ/510/12441-2025


	Ձեր՝ 2025 թվականի հոկտեմբերի 13-ի N ԱԹ/ԺՍ-1/28890-2025 գրությամբ ներկայացված «Մինչև 2026 թվականի հունվարի 1-ը կնքված և շարունակվող աշխատանքային պայմանագրերի թվային համակարգ մուտքագրելու կարգը սահմանելու մասին» ՀՀ կառավարության որոշման նախագծի ուսումնասիրության արդյունքներով առաջարկում ենք 2024 թվականի դեկտեմբերի 4-ի ՀՕ-525-Ն օրենքի 2-րդ հոդվածի 3-րդ և 4-րդ կետերի (ՀՀ աշխատանքային օրենսգրքի 13-րդ հոդվածի 3-րդ և 4-րդ մասեր) պահանջների հստակ ամրագրման անհրաժեշտությունից ելնելով՝ որոշման նախագծի հավելվածի 1-ին կետում «մուտքագրելու» բառից հետո լրացնել «(բացառությամբ օրենքով սահմանված դեպքերի)» բառերը։
	Ընդունվել է


	1. ՀՀ տարածքային կառավարման և ենթակառուցվածքների նախարարություն
	22.10.2025

	
	N ԴԽ/18/36356-2025


	Հայաստանի Հանրապետության տարածքային կառավարման և ենթակառուցվածքների նախարարությունը «Մինչև 2026 թվականի հունվարի 1-ը կնքված և շարունակվող աշխատանքային պայմանագրերի թվային համակարգ մուտքագրելու կարգը սահմանելու մասին» Հայաստանի Հանրապետության կառավարության որոշման նախագծի վերաբերյալ առաջարկություններ չունի:
	Ընդունվել է ի գիտություն


	1. ՀՀ արդարադատության նախարարություն
	27.10.2025

	
	N //47923-2025


	Ի պատասխան Ձեր՝ սույն թվականի հոկտեմբերի 13-ի թիվ ԱԹ/ԺՍ-1/28890-2025 գրության՝ հայտնում ենք, որ Արդարադատության նախարարությունն ուսումնասիրել է «Մինչև 2026 թվականի հունվարի 1-ը կնքված և շարունակվող աշխատանքային պայմանագրերի թվային համակարգ մուտքագրելու կարգը սահմանելու մասին» Կառավարության որոշման նախագիծը (այսուհետ՝ Նախագիծ), որի վերաբերյալ ներկայացվում են հետևյալ դիտարկումներն ու առաջարկությունները.
1. Նախագծի նախաբանում որպես լիազորող նորմ հղում է կատարվել «Հայաստանի Հանրապետության աշխատանքային օրենսգրքում փոփոխություններ և լրացումներ կատարելու մասին» 2024 թվականի դեկտեմբերի 4-ի ՀՕ-525-Ն օրենքի (այսուհետ՝ նաև Օրենք) 17-րդ հոդվածի 4-րդ մասին, որի կարգավորումը հետևյալն է.
«4. 2026 թվականի հունվարի 1-ից հետո՝ տասներկուամսյա ժամկետում, գործատուները թվային համակարգ են մուտքագրում իրենց հետ աշխատանքային հարաբերությունների մեջ գտնվող աշխատողների աշխատանքային պայմանագրերը (եթե աշխատանքային պայմանագրերը չեն կնքվել թվային համակարգի միջոցով) մուտքագրման պահին գործող պայմաններով: Մինչև սույն օրենքն ուժի մեջ մտնելը կնքված և շարունակվող աշխատանքային պայմանագրերի թվային համակարգ մուտքագրելու կարգը սահմանում է Կառավարությունը:»։
Հարկ է նկատել, որ սույն հոդվածի ուսումնասիրությունից պարզ է դառնում, որ Կառավարությանը լիազորություն է վերապահվում ընդունել մինչև Օրենքի ուժի մեջ մտնելը կնքված և շարունակվող աշխատանքային պայմանագրերի թվային համակարգ մուտքագրելու կարգը, որը գործատուները պետք է կատարեն 2026թ. հունվարի 1-ից հետո տասներկուամսյա ժամկետում։ Հաշվի առնելով վերոգրյալը՝ հարկ է նշել, որ Օրենքն ուժի մեջ է մտել 2025 թ. հուլիսի 1-ից, ուստի նախատեսվող դրույթները պետք է վերաբերեն մինչև 2025 թվականի հուլիսի 1-ը կնքված պայմանագրերին։ Այս իմաստով, ստացվում է, որ Օրենքի 17-րդ հոդվածի 4-րդ մասը չի լիազորում Կառավարությանը սահմանել մինչև 2026 թվականի հունվարի 1-ը կնքված պայմանագրերի մուտքագրման ընթացակարգը, հետևապես՝ Նախագծի կարգավորումները չեն բխում լիազորող նորմի դրույթներից։ Հակառակ պարագայում կստացվի մի իրավիճակ, երբ լիազորող նորմի և դրա հիման վրա ընդունվող իրավական ակտի միջև կառաջանա առերևույթ անհամապատասխանություն։ Ստեղծված իրավիճակի առնչությամբ պետք է կամ վերանայել Նախագծի նախաբանում հղում կատարված լիազորող նորմը՝ հղում կատարելով այնպիսի իրավական հիմքի, որը թույլ կտա կարգավորել հարաբերությունների այն շրջանակը, որը նախատեսված է Նախագծով՝ համաձայն Սահմանադրության 6-րդ հոդվածի և «Նորմատիվ իրավական ակտերի մասին» օրենքի 13-րդ հոդվածի կարգավորումներով իրավական ակտի լիազորող նորմին ներկայացվող պահանջների, կամ վերանայել Նախագծի վերնագիրը և կարգավորումները՝ դրանք համախատասխանեցնելով լիազորող նորմի դրույթներին։
	Ընդունվել է ի գիտություն
Հաշվի առնելով, որ «Հայաստանի Հանրապետության աշխատանքային օրենսգրքում փոփոխություններ և լրացումներ կատարելու մասին» 2024 թվականի դեկտեմբերի 4-ի ՀՕ-525-Ն օրենքի 17-րդ հոդվածի 1-ին մասով Օրենքի որոշ մասերի կարգավորումների համար ուժի մեջ մտնելու այլ ժամկետ է նախատեսված՝ այն է 2026 թվականի հունվարի 1-ը, ուստի հիմք ընդունելով վերոգրյալը՝ Նախագծի նախաբանում որպես լիազորող նորմ հղում է կատարվել «Հայաստանի Հանրապետության աշխատանքային օրենսգրքում փոփոխություններ և լրացումներ կատարելու մասին» 2024 թվականի դեկտեմբերի 4-ի ՀՕ-525-Ն օրենքի 17-րդ հոդվածի 4-րդ մասին։


	2. Անհամապատասխանություն է առկա նաև Նախագծի վերնագրի, վերջինիս դրույթների և Նախագծի 1-ին կետով սահմանվող կարգի (այսուհետ՝ Կարգ) վերնագրի միջև, որն է «մինչև 2026 թվականի հունվարի 1-ը կնքված և շարունակվող աշխատանքային պայմանագրերի, ինչպես նաև մինչև 2025 թվականի հուլիսի 1-ն ընդունված և գործող աշխատանքի ընդունման մասին անհատական իրավական ակտերի թվային համակարգ մուտքագրելու կարգ», մինչդեռ ըստ Նախագծի վերնագրի՝ պետք է սահմանվի «մինչև 2026 թվականի հունվարի 1-ը կնքված և շարունակվող աշխատանքային պայմանագրերի թվային համակարգ մուտքագրելու կարգը»։ Այս առումով հարկ է նկատի ունենալ «Նորմատիվ իրավական ակտերի մասին» օրենքի 12-րդ հոդվածի 1-ին մասի պահանջը, որի համաձայն՝ նորմատիվ իրավական ակտը ունենում է վերնագիր, որը համապատասխանում է նորմատիվ իրավական ակտի բովանդակությանը։
	Ընդունվել է
Նախագծի վերնագիրը խմբագրվել է։ 

	3. Կարգի 1-ին կետում «սահմանվում են» բառերն առաջարկվում է փոխարինել «կարգավորվում են» բառերով, հաշվի առնելով, որ կարգով ոչ թե սահմանվում, այլ կարգավորվում են որոշակի իրավահարաբերություններ։ Բացի այդ, «դրույթները» բառն առաջարկվում է փոխարինել «դրույթների հետ կապված հարաբերությունները» բառերով՝ այդպիսով չսահմանափակելով Կարգով կարգավորման ենթակա հարաբերությունների շրջանակը։ Սա նպատակ է հետապնդում նաև չնեղացնել կարգավորման ենթակա հարաբերությունների շրջանակը՝ տալով հնարավորություն անհրաժեշտության դեպքում սահմանելու այլ էական դրույթներ։ Հաշվի առնելով վերոգրյալը՝ հիշյալ կետի ձևակերպումն առաջարկվում է վերանայել։
	Ընդունվել է

	4. Կարգի 3-րդ կետի դրույթը վերանայման կարիք ունի, քանի որ նշված ձևակերպման բովանդակային միտքը հասկանալի չէ։
	Ընդունվել է
Կարգի 3-րդ կետը խմբագրվել է։

	5. Կարգի 4-րդ կետի համաձայն՝ սույն կարգի 2-րդ կետով նախատեսված գործողությունից հետո կազմված փաստաթուղթը ստորագրվում է գործատուի էլեկտրոնային թվային ստորագրությամբ։
Այս մասով հարկ է նշել, որ  պարզ չէ, թե կոնկրետ ինչ գործողության կատարման մասին է խոսքը որից հետո կազմված փաստաթուղթը պետք է ստորագրվի։ Հաշվի առնելով այն հանգամանքը, որ անձն իր ստորագրությամբ հաստատում է փաստաթուղթը և տալիս իր համաձայնությունը վերջինիս բովանդակությանը, նպատակահարմար է հստակեցնել, թե ինչ է իրենից ներկայացնում սույն ձևակերպման մեջ նշված փաստաթուղթը։	
	Ընդունվել է
Նախագծում «փաստաթուղթ» բառը փոխարինվել է «աշխատանքային պայմանագիր (աշխատանքի ընդունման մասին անհատական իրավական ակտ)» բառերով։ 

	6. Կարգի 9-րդ կետով նախատեսվում են աշխատանքային պայմանագրերում լրացման ենթակա դաշտերը։ Հարկ է նկատել, որ հիշյալ կետի ենթակետերում առկա են մի շարք ձևակերպումներ, որոնք հստակեցման կարիք ունեն։ Այսպես.
1) 7-րդ ենթակետով որպես լրացման տվյալ սահմանվում է աշխատողի հանրային ծառայությունների համարանիշը, իսկ բացառություն նախատեսվում է այն անձանց համար, ովքեր Հայաստանի Հանրապետությունում չունեն կացության կարգավիճակ կամ քաղաքացիություն։ Նշված ենթակետում կիրառված «փաստացի չի գտնվելու Հայաստանի Հանրապետությունում» ձևակերպումը անորոշ է և հստակեցման կարիք ունի.
2) 8-րդ ենթակետում օտարերկրացի աշխատողի պարագայում «օրինական գտնվելը հաստատող փաստաթղթի տվյալները» ձևակերպումը նույնպես հստակեցման կարիք ունի.
3) 15-րդ ենթակետով նախատեսված է «աշխատավարձը որոշելու ձևը» որպես պարտադիր լրացման դաշտ, սակայն հիշյալ ձևակերպման բովանդակությունը պարզաբանման կարիք ունի՝ նպատակ ունենալով ապահովել տվյալների միատեսակ և ճիշտ մուտքագրում թվային համակարգում.
4) 26-րդ ենթակետում նախատեսվում է, որ լրացման ենթակա են նաև այլ պայմաններ, առանց կանխորոշելու վերջիններիս շրջանակը։ Այս առումով հարկ է նշել, որ «այլ» բառը հավաքագրվող տվյալների ցանկում առաջացնում է անորոշություն և ենթակա է սուբյեկտիվ մեկնաբանության։ Ուստի՝ նպատակահարմար է սահմանել համապարփակ և սպառիչ ցանկ, որտեղ հստակ կնշվեն այն փաստաթղթերը, որոնք դիտվում են աշխատանքային պայմանագրի  ամբողջական տեսքը ապահովող տվյալներ։ Վերոգրյալի առնչությամբ հարկ է նաև նկատել, որ սույն կետով նախատեսված դաշտերում լրացվում են «տվյալներ» այլ ոչ թե «պայմաններ»։ Այս առումով առաջարկվում է հստակեցնել՝ ինչ «պայմաններ»-ի լրացման մասին է խոսքը։
	Ընդունվել է ի գիտություն
Հարկ է նկատել, որ աշխատանքային պայմանագրերում լրացման ենթակա դաշտերի բովանդակությունը բխում է ՀՀ աշխատանքային օրենսգրքով սահմանված կարգավորումներից, մասնավորապես 84-րդ հոդվածի և 89-րդ հոդվածի կարգավորումներից։
Ինչ վերաբերում է օտարերկրացի աշխատողի պարագայում «օրինական գտնվելը հաստատող փաստաթղթի տվյալները» ձևակերպմանը, ապա տեղեկացնում ենք, որ հաշվի առնելով այն, որ թվային համակարգին հասանելիություն է տրվելու նաև Ներքին գործերի նախարարության միգրացիայի և քաղաքացիության ծառայությանը օտարերկրյա աշխատողի ներգրավման https://workpermit.am միասնական էլեկտրոնային հարթակի միջոցով ներկայացված դիմումների հիման վրա հարուցված վարչական վարույթի ընթացքն ապահովելու համար, ուստի անհրաժեշտ է համակարգում նշել նաև օրինական գտնվելը հաստատող փաստաթղթի տվյալները, իսկ թե որոնք այդ փաստաթղթերը, սահմանված են այլ ոլորտային օրենսդրությամբ։


	7. Կարգի 10-րդ կետով սահմանվում է, որ 9-րդ կետում աստղանիշով նշված կետերը ենթակա են պարտադիր լրացման։ Վերոգրյալի կապակցությամբ հարկ է նշել, որ սույն կետում չի սահմանվում այն սկզբունքը կամ չափանիշը, ըստ որի կատարվել է տվյալների դասակարգումը՝ պարտադիր և ոչ պարտադիր լրացման ենթակա դաշտերի։ Բացակայում է նաև այն իրավական հիմքը, որի հիման վրա իրականացվել է այս տարանջատումը։ Հատկապես պետք է ընդգծել, որ 9-րդ կետի 24-րդ ենթակետով նախատեսված «պայմանագրի կողմերի իրավունքները և պարտականությունները» դաշտը ներառվել է ոչ պարտադիր լրացման դաշտերի շարքում, ինչը հակասում է աշխատանքային պայմանագրի բովանդակության էությանը։ Մինչդեռ հարկ է նշել, որ աշխատանքային պայմանագրում կողմերի իրավունքներն ու պարատականությունները առանցքային բաղադրիչ են հանդիսանում։
	Ընդունվել է ի գիտություն
ՀՀ աշխատանքային օրենսգրքի 84-րդ հոդվածով սահմանված է աշխատանքային պայմանագրի բովանդակության վերաբերյալ կարգավորումները, մասնավորապես, թե որ պայմանները (տվյալները) պետք է պարտադիր պարունակի աշխատանքային պայմանագիրը, ուստի տարանջատումը պայմանավորված է ՀՀ աշխատանքային օրենսգրքի 84-րդ հոդվածով նախատեսված կարգավորումներից։ Ինչ վերաբերում է «պայմանագրի կողմերի իրավունքները և պարտականությունները» դաշտի ոչ պարտադիր լինելուն, ապա նշենք, որ այն կարող է սահմանվել ինչպես աշխատանքային պայմանագրով, այնպես էլ աշխատանքային պայմանագրին կից հավելվածով։ Հարկ է նշել, որ վերջինիս թվային համակարգ չի մուտքագրվում, ուղղակի համակարգում նշում է կատարվում հավելվածի մասին, եթե աշխատանքային պայմանագիրն ունի հավելված՝ նշելով նաև հավելվածով կարգավորվող հարցերի շրջանակը։

	8. Կարգի 12-րդ կետի համաձայն՝ սույն կարգի 9-րդ կետում նշված դաշտերը լրացնելիս անհրաժեշտ է նշել նաև, թե որ ժամանակահատվածից է գործում նշված պայմանը, եթե աշխատանքային պայմանագիրը կնքելուց կամ աշխատանքի ընդունման մասին անհատական իրավական ակտն ընդունելուց հետո է փոփոխությունն (լրացումը) իրականացվել։ Սույն կետում պարզ չէ, թե խոսքն ինչ «պայմանի» մասին է, եթե Կարգի 9-րդ կետում լրացվում են աշխատողի և վերջինիս հետ կնքված աշխատանքային պայմանագրին վերաբերելի տեղեկություններ։
	Ընդունվել է 
Կարգում «պայմանը» բառից հետո լրացվել է «(տեղեկությունը)» բառը

	9. Կարգի 15-րդ կետի համաձայն՝ հանրային պաշտոններ և հանրային ծառայության պաշտոններ զբաղեցնող անձանց անձնական գործերը վարվում են էլեկտրոնային եղանակով «Հանրային ծառայության մասին» օրենքի 17-րդ հոդվածի 2-րդ մասով սահմանված կարգով: Հարկ է նկատել, որ հիշյալ հոդվածի 2-րդ մասի համաձայն՝ անձնական գործը վարելու ընթացակարգային առանձնահատկությունները սահմանում է հանրային ծառայությունը համակարգող փոխվարչապետը, եթե օրենքով այլ բան նախատեսված չէ։ Այս առումով նպատակահարմար է անմիջապես հղում կատարել այն իրավական ակտին, որով նախատեսվում է հանրային ծառայությունը համակարգող փոխվարչապետի կողմից հաստատված ընթացակարգը՝ հաշվի առնելով այն հանգամանքը, որ սույն կետում մատնանշված հոդվածում որևէ կարգ սահմանված չէ։
	Ընդունվել է ի գիտություն
Նշված կարգավորումը նախատեսվել է Քաղաքացիական ծառայության գրասենյակի հետ քննարկման արդյունքներով։

	10. Հարկ է նկատել նաև, որ քաղաքացիական ծառայության պաշտոն զբաղեցնող անձանց դեպքում անհատական իրավական ակտերը գրանցում են նաև քաղաքացիական ծառայության տեղեկատվական հարթակում։ Ստացվում է, որ քաղաքացիական ծառայության պաշտոն զբաղեցնող նույն անձի առնչությամբ կատարվում է կրկնակի աշխատանք՝ այդպիսով երկու տարբեր հարթակներում գրանցում կատարելով։ Ուստի սույն հարցը հստակեցման կարիք ունի։
	Ընդունվել է ի գիտություն
Հարկ է նշել, որ թվային համակարգի ներդրման միջոցով նախատեսվում է թվայնացնել Հայաստանի Հանրապետությունում թե՛ պետական, թե՛ մասնավոր հատվածում կնքվող աշխատանքային պայմանագրերը՝ նպատակ ունենալով ապահովել աշխատողների աշխատանքային իրավունքների պաշտպանության ավելի բարձր մակարդակ։
Թվային համակարգի առկայությունը մի կողմից հնարավորություն կտա աշխատանքային օրենսդրության նկատմամբ վերահսկողություն իրականացնող տեսչական մարմնին՝ ՀՀ առողջապահական և աշխատանքի տեսչական մարմնին իրականացնել պատշաճ պետական վերահսկողություն (առավել թափանցիկ, հաշվետու և իրավունքահեն), իսկ մյուս կողմից այն հնարավորություն կընձեռի աշխատողներին ունենալու օրենսդրությամբ նախատեսված պահանջներին բավարարող աշխատանքային պայմանագրեր։
Միաժամանակ նշենք, որ քաղաքացիական ծառայության պաշտոն զբաղեցնող անձի առնչությամբ կրկնակի աշխատանք չի կատարվում, քանի որ անձի վերաբերյալ տեղեկատվությունը քաղաքացիական ծառայության տեղեկատվական հարթակից Հայաստանի Հանրապետության կառավարության փոխգործելիության հարթակի միջոցով ինքնաշխատ եղանակով փոխանցվելու է ՊԵԿ-ի կողմից կառավարվող թվային համակարգ:

	11. Կարգի 19-րդ կետի համաձայն՝ Կարգի 17-րդ կետով սահմանված ստուգման արդյունքում, եթե հայտնաբերվում են սույն կետով նախատեսված անհամապատասխանությունները, ապա թվային համակարգի կողմից տրվում է զգուշացնող հաղորդագրություն։ Այս առումով հարկ է նկատել, որ «զգուշացնող հաղորդագրություն» ձևակերպումը ներկայացված է ոչ բավարար հստակությամբ, ինչը տարընկալման տեղիք է տալիս։ Մասնավորապես, անհասկանալի է՝ զգուշացնող հաղորդագրությունն արդյո՞ք նաև տալիս է մուտքագրված տվյալների խմբագրման հնարավորություն՝ հանգեցնելով մուտքագրված նոր տվյալների հաստատման, թե պարզապես տեղեկացնում է անհամապատասխանության առկայության մասին։ Վերոգրյալ ձևակերպումից նաև պարզ չէ «զգուշացնող հաղորդագրություն» ստանալուց հետո տվյալները մուտքագրող անձի կողմից իրականացվող հետագա քայլերի ընթացքը։ Հետևապես՝ հիշյալ կետի ձևակերպումն առաջարկվում է խմբագրել։
Միաժամանակ, հայտնում ենք, որ Նախագիծը «Նորմատիվ իրավական ակտերի մասին» օրենքի 6-րդ հոդվածով նախատեսված կարգով պետական-իրավական փորձաքննության ներկայացնելու դեպքում ԱՆ իրավական ակտերի փորձաքննության գործակալության կողմից դրա վերաբերյալ կտրամադրվի փորձագիտական եզրակացություն։
	Ընդունվել է
Նշված կետը խմբագրվել է։


	1.  ՀՀ բարձր տեխնոլոգիական արդյունաբերության նախարարություն

	N 01/15.2/9022-2025


	Ի լրումն Հայաստանի Հանրապետության բարձր տեխնոլոգիական արդյունաբերության նախարարության՝ 2025 թվականի հոկտեմբերի 17-ի թիվ 01/17.2/8738-2025 գրության՝ կից ներկայացնում եմ «Մինչև 2026 թվականի հունվարի 1-ը կնքված և շարունակվող աշխատանքային պայմանագրերի թվային համակարգ մուտքագրելու կարգը սահմանելու մասին» Հայաստանի Հանրապետության կառավարության որոշման նախագծի վերաբերյալ «Հայաստանի տեղեկատվական համակարգերի գործակալություն» հիմնադրամի կարծիքը։
	

	ԿԱՐԾԻՔ
«ՄԻՆՉԵՎ 2026 ԹՎԱԿԱՆԻ ՀՈՒՆՎԱՐԻ 1-Ը ԿՆՔՎԱԾ ԵՎ ՇԱՐՈՒՆԱԿՎՈՂ ԱՇԽԱՏԱՆՔԱՅԻՆ ՊԱՅՄԱՆԱԳՐԵՐԻ ԹՎԱՅԻՆ ՀԱՄԱԿԱՐԳ ՄՈՒՏՔԱԳՐԵԼՈՒ ԿԱՐԳԸ ՍԱՀՄԱՆԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ՎԵՐԱԲԵՐՅԱԼ

Հայաստանի Հանրապետության կառավարության կողմից շրջանառվող «Մինչև 2026 թվականի հունվարի 1-ը կնքված և շարունակվող աշխատանքային պայմանագրերի թվային համակարգ մուտքագրելու կարգը սահմանելու մասին» Հայաստանի Հանրապետության կառավարության որոշման նախագիծը (այսուհետ՝ Նախագիծ)  կարևոր և ողջունելի նախաձեռնություն է, որն ուղղված է աշխատանքի ոլորտում կառավարման, հաշվետվողականության և թափանցիկության բարձրացմանը։
Հաշվի առնելով, որ աշխատանքային պայմանագրերի թվայնացումը հանդիսանում է քաղաքացիների և գործատուների միջև իրավական հարաբերությունների հիմնարար բաղադրիչ, նպատակահարմար է դիտարկել համակարգի ինտեգրումը «Աշխատանք և կարիերա» կյանքի իրադարձության շրջանակին՝ ապահովելով համապարփակ մոտեցում աշխատանքի ոլորտի թվային ծառայությունների նկատմամբ։
Միաժամանակ, նախագծի ուսումնասիրության արդյունքում ունենք հետևյալ դիտարկումները և առաջարկությունները.
1.	Նախագծից հստակ չէ, թե ինչպես է թվային համակարգը ապահովելու աշխատանքային պայմանագրերի կամ իրավական ակտերի փոփոխությունների և դադարեցումների շարունակական գրանցումը, ինչպես նաև տարբեր տարբերակների պահպանման և նախորդ տարբերակների տեսանելիության մեխանիզմները (Version Control):
          Նախագծի 16-րդ կետի ձևակերպմամբ նշվում է, որ դեռ չմուտքագրված պայմանագրերի փոփոխություններն ու դադարեցումները չեն ընդունվում համակարգում, ինչը կարող է խաթարել տվյալների ամբողջական և շարունակական գրանցումը։
           Առաջարկվում է հստակեցնել մեխանիզմները, որպեսզի չթվայնացված պայմանագրերը նախ մուտքագրվեն համակարգ, իսկ դրանից հետո բոլոր փոփոխություններն ու դադարեցումները իրականացվեն էլեկտրոնային ստորագրությամբ և տարբերակների կառավարման (Version Control) կիրառմամբ՝ ապահովելով տվյալների կենտրոնացվածություն, իրավական վավերություն և հետագծելիություն։
	Ընդունվել է ի գիտություն

Համաձայն ՀՀ ՊԵԿ «ՋԻ ՍՈԼՅՈՒՇՆՍ» ՊՈԱԿ-ի կողմից աշխատանքային կարգով տրամադրված տեղեկատվության՝ «թվային համակարգում յուրաքանչյուր գործողության համար իրականացվում է գործողությունների լոգավորում։»։
Ինչ վերաբերում է Նախագծի 16-րդ կետի ձևակերպմանը (լրամշակված տարբերակում 18-րդ կետի), ապա նշենք, որ նախագծի նպատակն է մինչև 2026 թվականի հունվարի  1-ը կնքված չթվայնացված պայմանագրերի թվայնացումը, որի համար սահմանվում է 12-ամսյա ժամկետ։
Իսկ նշված կարգավորումը վերաբերում է այն դեպքերին, երբ աշխատողի հետ կնքված աշխատանքային պայմանագիրը մինչև 2026 թվականի ավարտը չի մուտքագրվել թվային համակարգ և նույն տարում անհրաժեշտություն է առաջացել աշխատանքային պայմանագրում փոփոխություն կատարել կամ դադարեցնել աշխատանքային հարաբերությունները։

	2.	Նախագծի 17–19-րդ կետերը նախատեսում են համակարգային ստուգում և զգուշացումներ, սակայն բացակայում են հստակ կանոններ, թե ո՞վ և ի՞նչ ժամկետում պետք է իրականացնի տվյալների անհամապատասխանությունների ուղղումը։
Առաջարկվում է սահմանել հստակ գործընթաց, որը կներառի.
1)	համակարգի կողմից ավտոմատ «խնդիրների գրառման» (issue log) ստեղծում,
2)	պատասխանատու կողմի (գործատու, համակարգի օպերատոր, այլ) հստակ որոշում,
3)	ուղղման վերջնաժամկետ և վերահսկման մեխանիզմ,
4)	ստուգման ավարտի արձանագրություն և աուդիտային հետքի պահպանում։
Նման մոտեցումը կնպաստի տվյալների ամբողջականության պահպանմանը պետական ռեգիստրներում։
	Ընդունվել է ի գիտություն
Կարգով նախատեսվել է, որ գործատուն աշխատանքային պայմանագիրը մուտքագրելիս իրականացնում է համապատասխանեցում։

	3.	Տեխնիկական մանրամասների ամբողջական գնահատման և համակարգի վերլուծության նպատակով անհրաժեշտ է տրամադրել հավելյալ տեղեկատվություն՝ ներառյալ համակարգային ճարտարապետության նկարագրությունը, տվյալների հոսքերը և ինտեգրման պահանջները։
Վերոնշյալ տվյալների տրամադրումից հետո ՀՏՀԳ-ն կներկայացնի իր մանրամասն տեխնիկական եզրակացությունը։
ՀՏՀԳ-ն գնահատում է նախաձեռնությունը որպես աշխատանքի ոլորտում թվային կառավարման կարևոր և ռազմավարական քայլ։  
Առաջարկվում է՝
1)	մինչև կառավարության կողմից նախագծի վերջնական հաստատումը ապահովել դրա համապատասխանությունը ՀՀ թվային ծառայությունների չափորոշիչներին,
2)	իրականացնել անվտանգային փորձարկումներ՝ համակարգի կայունությունն ու կիբերանվտանգությունը գնահատելու նպատակով։
Հիշեցնում ենք, որ թվայնացման գործընթացում պետական կառավարման համակարգի մարմինների և համակարգն սպասարկող կազմակերպությունների միջև դերաբաշխման մոտեցումները սահմանված են ՀՀ փոխվարչապետի՝ 10.11.2023թ. N 788-Ա որոշմամբ, որի պայմաններից է կիբերանվտանգության թեստը։ Համաձայն այդ որոշման և դրա հիմքը հանդիսացող Վարչապետի գլխավորությամբ կայացած ՏՀԿԽ նիստի արձանագրությունը (էջ 4, կետ 2) պահանջում է, որ բոլոր նոր համակարգերը մինչև իրական միջավայր տեղափոխվելը պարտադիր ՀՏՀԳ-ի կողմից անցնեն կիբերստուգումներ (penetration tests):
	Ընդունվել  է ի գիտություն

Համաձայն ՀՀ ՊԵԿ «ՋԻ ՍՈԼՅՈՒՇՆՍ» ՊՈԱԿ-ի կողմից աշխատանքային կարգով տրամադրված տեղեկատվության՝ «Համակարգը մշակվել և նախագծվել է PHP ծրագրավորման լեզվով, տվյալների բազան՝ Maria DB։ Անհրաժեշտության դեպքում պատրաստակամ ենք լրացուցիչ քննարկում իրականացնել համակարգի մանրամասն ներկայացման համար։»


	1.  ՀՀ ներքին գործերի նախարարություն
	05.11.2025

	
	N 43/6/304275-25


	«Մինչև 2026 թվականի հունվարի 1-ը կնքված և շարունակվող աշխատանքային պայմանագրերի թվային համակարգ մուտքագրելու կարգը սահմանելու մասին» ՀՀ կառավարության որոշման նախագծի (այսուհետ՝ Նախագիծ) կապակցությամբ առաջարկվում է՝
1. ԵԱՏՄ քաղաքացիների համար նախագծում սահմանել աշխատանքային պայմանագրի կնքման փուլային կարգավորում, որը թույլ կտա համակարգ ներբեռնել պայմանագրի նախագիծ, ինչի հիման վրա ՀՀ ներքին գործերի նախարարության միգրացիայի և քաղաքացիության ծառայությունը կտրամադրի բնակության օրինականությունը հավաստող փաստաթուղթ։ Այն ստանալուց հետո ԵԱՏՄ քաղաքացին հնարավորություն կունենա՝ ստորագրելու (էլեկտրոնային ստորագրությամբ) աշխատանքային պայմանագիրը։
	Մասամբ է ընդունվել  
Համապատասխան կարգավորումը սահմանվել է «Հայաստանի Հանրապետության կառավարության 2025 թվականի ապրիլի 10-ի N 410-Ն որոշման մեջ լրացումներ և փոփոխություններ կատարելու մասին» Հայաստանի Հանրապետության կառավարության որոշման նախագծով։


	2. Նախագծում սահմանել ժամկետ՝ ՀՀ-ից դուրս գտնվող այն ՀՀ քաղաքացիների համար, որոնք չունեն նույնականացման քարտ, սակայն պետք է ստորագրեն աշխատանքային պայմանագիր։ Ժամկետն անհրաժեշտ է նախատեսել մինչև նոր կենսաչափական համակարգի ներդրումը։
	Ընդունվել է ի գիտություն
Ներկայացված խնդիրը քննարկման փուլում է գտնվում։

	3. Նախագծում սահմանել համապատասխան կարգավորումներ ՀՀ-ից դուրս գտնվող հեռավար աշխատող այն օտարերկրացիների համար, որոնք չեն կարող ստանալ կացության կարգավիճակ, ինչպես նաև՝ հանրային ծառայության համարանիշ՝ նկատի ունենալով, որ առկա կարգավորումներով վերջիններիս չի կարող տրամադրվել էլեկտրոնային ստորագրություն։ Մասնավորապես, հանրային ծառայությունների համարանիշ տրամադրելու համար օրենսդրությամբ նախատեսվում է ՀՀ-ում օրինական գտնվելու կամ բնակվելու պահանջ, որը չպահպանելը բացառում է հանրային ծառայությունների համարանիշի տրամադրումը։
	Ընդունվել է ի գիտություն
Ներկայացված խնդիրը քննարկման փուլում է գտնվում

	4. Նախագծում նույնականացման քարտ չունեցող ՀՀ քաղաքացիների համար սահմանել նոր կամ գործող աշխատանքային պայմանագիրը ստորագրելու ժամկետի երկարաձգում (մինչև նոր կենսաչափական համակարգի ներդրումը)՝ հաշվի առնելով նույնականացման քարտի տրամադրման համակարգի ծանրաբեռնվածությունը և բարձր պահանջները։
Միաժամանակ, առաջարկվում է համապատասխան կարգավորումներ նախատեսել նաև ՀՀ կառավարության 2017թ. մայիսի 27-ի թիվ 572-Ն որոշման մեջ, որով փախստականի և քաղաքացիություն չունեցող անձի կարգավիճակ ունեցող անձանց կընձեռնվի հնարավորություն՝ ունենալու էլեկտրոնային ստորագրություն՝ աշխատանքային պայմանագիրը ստորագրելու համար։
	Ընդունվել է ի գիտություն
Նույնականացման քարտ չունեցող ՀՀ քաղաքացիների համար նախագծի ուժի մեջ մտնելու այլ ժամկետ սահմանելը գտնում ենք, ոչ նպատակահարմար։
Ինչ վերաբերում է փաթեթում ՀՀ կառավարության 2017թ. մայիսի 27-ի թիվ 572-Ն որոշման մեջ փոփոխություններ նախատեսող նախագիծ ներառելուն, ապա հաշվի առնելով այն, որ նշված որոշման քաղաքականությունը մշակող մարմինը ՀՀ աշխատանքի և սոցիալական հարցերի նախարարությունը չէ, փաթեթում չի ներառվել։ 


	1.  ՀՀ բարձր տեխնոլոգիական արդյունաբերության նախարարություն
	01.12.2025

	
	N 01/15.2/9981-2025


	Ի պատասխան 2025 թվականի նոյեմբերի 24-ի Ձեր թիվ ԱԹ/ԺՍ-1/33955-2025 գրության՝ տեղեկացնում եմ, որ «Մինչև 2026 թվականի հունվարի 1-ը կնքված և շարունակվող աշխատանքային պայմանագրերի, ինչպես նաև մինչև 2025 թվականի հուլիսի 1-ն ընդունված և գործող աշխատանքի ընդունման մասին անհատական իրավական ակտերի թվային համակարգ մուտքագրելու կարգը սահմանելու մասին» և «Հայաստանի Հանրապետության կառավարության 2025 թվականի ապրիլի 10-ի N 410-Ն որոշման մեջ լրացումներ և փոփոխություններ կատարելու մասին» Հայաստանի Հանրապետության կառավարության որոշումների նախագծերի լրամշակված փաթեթի (այսուհետ՝ Փաթեթ) վերաբերյալ Հայաստանի Հանրապետության բարձր տեխնոլոգիական արդյունաբերության նախարարության իրավասությունների շրջանակում դիտողություններ և առաջարկություններ առկա չեն:
Միևնույն ժամանակ տեղեկացնում եմ, որ Փաթեթը ներկայումս աշխատանքային կարգով քննարկվում է նաև «Հայաստանի տեղեկատվական համակարգերի գործակալություն» հիմնադրամի (այսուհետ՝ Հիմնադրամ) հետ՝ հաշվի առնելով, որ Հիմնադրամի կողմից Փաթեթի նախորդ տարբերակի վերաբերյալ ևս կարծիք էր ներկայացվել: Առաջարկներ ունենալու պարագայում այն Ձեզ կներկայացվի ի լրումն գրությամբ:
	Ընդունվել է ի գիտություն


	1. ՀՀ պետական եկամուտների կոմիտե
	02.12.2025

	
	N /27.3/57042-2025


	ՀՀ պետական եկամուտների կոմիտեն քննարկել է «Մինչև 2026 թվականի հունվարի 1-ը կնքված և շարունակվող աշխատանքային պայմանագրերի, ինչպես նաև մինչև 2025 թվականի հուլիսի 1-ն ընդունված և գործող աշխատանքի ընդունման մասին անհատական իրավական ակտերի թվային համակարգ մուտքագրելու կարգը սահմանելու մասին» և «Հայաստանի Հանրապետության կառավարության 2025 թվականի ապրիլի 10-ի N 410-Ն որոշման մեջ լրացումներ և փոփոխություններ կատարելու մասին» ՀՀ կառավարության որոշումների նախագծերը, որոնց վերաբերյալ հայտնում ենք հետևյալը․
«Մինչև 2026 թվականի հունվարի 1-ը կնքված և շարունակվող աշխատանքային պայմանագրերի, ինչպես նաև մինչև 2025 թվականի հուլիսի 1-ն ընդունված և գործող աշխատանքի ընդունման մասին անհատական իրավական ակտերի թվային համակարգ մուտքագրելու կարգը սահմանելու մասին» ՀՀ կառավարության որոշման լրամշակված նախագծի վերաբերյալ առաջարկում ենք, հավելվածի՝
- 8-րդ կետում «թվային համակարգ» բառերը փոխարինել «Ֆիզիկակական անձանց էլեկտրոնային ծառայությունների միասնական համակարգ» բառերով,
	Ընդունվել է
Կատարվել է համապատասխան փոփոխությունը։

	[bookmark: _GoBack]- 21-րդ կետը շարադրել հետևյալ խմբագրությամբ․ «Սույն կարգի 20-րդ կետով սահմանված գործողությունն իրականացնելուց հետո թվային համակարգը թույլ կտա շարունակել աշխատանքային պայմանագրի մուտքագրման գործընթացը։»։
	Ընդունվել է

	«Հայաստանի Հանրապետության կառավարության 2025 թվականի ապրիլի 10-ի N 410-Ն որոշման մեջ լրացումներ և փոփոխություններ կատարելու մասին» ՀՀ կառավարության որոշման նախագծի վերաբերյալ առաջարկում ենք՝
- ավելացնել նոր կետ հետևյալ բովանդակությամբ․ «Որոշման հավելվածի 6-րդ կետում «թվային համակարգ» բառերը փոխարինել «Ֆիզիկակական անձանց էլեկտրոնային ծառայությունների միասնական համակարգ» բառերով։»,
	Ընդունվել է
Կատարվել է համապատասխան փոփոխությունը։

	- 7-րդ կետը շարադրել հետևյալ խմբագրությամբ․ «Որոշման հավելվածի 9-րդ կետը շարադրել հետևյալ խմբագրությամբ․ «Աշխատանքային պայմանագիրն ուժի մեջ մտնելուց հետո, աշխատանքային պայմանագրում առկա տեղեկատվության հիման վրա, նախալրացվում է նոր ընդունվող աշխատողի գրանցման հայտը, որում ինքնաշխատ արտացոլվում են աշխատանքային պայմանագրում առկա և աշխատողի գրանցման հայտում ներառվող անհատական տեղեկությունները։»,
	Ընդունվել է
Կատարվել է համապատասխան փոփոխությունը։

	- ավելացնել նոր կետ հետևյալ բովանդակությամբ․ «Որոշման հավելվածի 10-րդ կետում «ինքնաշխատ ձևավորված գրանցման հայտը» բառերը փոխարինել «նախալրացված՝ աշխատողի գրանցման հայտը» բառերով։
	Ընդունվել է
Կատարվել է համապատասխան փոփոխությունը։

	Միաժամանակ, «Մինչև 2026 թվականի հունվարի 1-ը կնքված և շարունակվող աշխատանքային պայմանագրերի, ինչպես նաև մինչև 2025 թվականի հուլիսի 1-ն ընդունված և գործող աշխատանքի ընդունման մասին անհատական իրավական ակտերի թվային համակարգ մուտքագրելու կարգը սահմանելու մասին» ՀՀ կառավարության որոշման լրամշակված նախագծի 10-րդ կետի 9-րդ ենթակետում առաջարկվել էր թվարկել օտարերկրացի աշխատողի բնակության իրավունքը կամ օրինական գտնվելը հաստատող փաստաթղթի տեսակները (այդ թվում՝ ԵՏՄ անդամ պետության քաղաքացի աշխատողի համար), ինչպես նաև հստակեցնել՝ օտարերկրացի աշխատողի պարագայում արդյոք լրացման ենթակա են միաժամանակ անձնագրի և բնակության իրավունքը կամ օրինական գտնվելը հաստատող փաստաթղթի տվյալները։ 
Առաջարկությունը չի ընդունվել հետևյալ հիմնավորմամբ. «Օտարերկրացի աշխատողի պարագայում նաև բնակության իրավունքը կամ օրինական գտնվելը հաստատող փաստաթղթի տեսակները թվարկելը սույն նախագծում թվարկելը նպատակահարմար չէ, հաշվի առնելով, որ այլ ոլորտային օրենսդրությամբ կան կարգավորումներ։»։
Այնուամենայնիվ, գործատուների համար հստակեցնելու նպատակով, առաջարկում ենք այլ ոլորտային օրենսդրությամբ սահմանված՝ օտարերկրացի աշխատողի բնակության իրավունքը կամ օրինական գտնվելը հաստատող փաստաթղթի տեսակները (այդ թվում՝ ԵՏՄ անդամ պետության քաղաքացի աշխատողի համար) թվարկել նախագծի 10-րդ կետի 9-րդ ենթակետում, ինչպես նաև հստակեցնել՝ օտարերկրացի աշխատողի աշխատանքային պայամանագրի պարագայում արդյոք լրացման ենթակա են միաժամանակ անձնագրի և բնակության իրավունքը կամ օրինական գտնվելը հաստատող փաստաթղթի տվյալները։
Նույն առաջարկությունը վերաբերում է նաև «Հայաստանի Հանրապետության կառավարության 2025 թվականի ապրիլի 10-ի N 410-Ն որոշման մեջ լրացումներ և փոփոխություններ կատարելու մասին» ՀՀ կառավարության որոշման նախագծին՝ համապատասխան փոփոխություն նախատեսելով ՀՀ կառավարության 2025 թվականի ապրիլի 10-ի N 410-Ն որոշման հավելվածի նաև 12-րդ կետի 7-րդ ենթակետում։
	Չի ընդունվել 
Նշված առաջարկի ընդունումը գտնում ենք ոչ նպատակահարմար։


	1. Հայաստանի տեղեկատվական համակարգերի գործակալություն
	02.12.2025

	
	N ՀՏՀԳ/1.334/11-2025


	«Հայաստանի Հանրապետության կառավարության 2025 թվականի ապրիլի 10-ի 410-Ն որոշման մեջ լրացումներ եվ փոփոխություններ կատարելու մասին» որոշման նախագծում առկա է հետևյալ կետը․
1)  Որոշման հավելվածի 12-րդ կետը լրացնել նոր 7.1-ին ենթակետով հետևյալ բովանդակությամբ․
7․1․աշխատողի էլեկտրոնային հասցեն*.»։
Կարծում եմ՝ պետք է ավելացնել նաև «ծնողներից կամ խնամատար ծնողներից կամ որդեգրողներից մեկի կամ խնամակալի էլեկտրոնային հասցեն», քանի որ մինչև 16 տարեկան աշխատողների դեպքում վերջիններիս ստորագրությունը ևս պահանջվում է։ Չավելացվելու դեպքում պետք է սահմանել, թե վերջիններիս ստորագրություններն ինչ եղանակով են տրամադրվելու։
Նույնը վերաբերում է նաև «Մինչև 2026 թվականի հունվարի 1-ը կնքված և շարունակվող աշխատանքային պայմանագրերի, ինչպես նաև մինչև 2025 թվականի հուլիսի 1-ն ընդունված և գործող աշխատանքի ընդունման մասին անհատական իրավական ակտերի թվային համակարգ մուտքագրելու կարգը սահմանելու մասին» որոշման 10-րդ կետի 10-րդ ենթակետին։
	Չի ընդունվել
«էլեկտրոնային հասցեն» դաշտում կարող է լրացվել ցանկացած էլեկտրոնային հասցե (կարող է լինել նաև ծնողներից մեկինը), որը կողմերը կորոշեն։
Նշված դաշտը նախատեսված է, որպեսզի աշխատողը թվային համակարգի կողմից ինքնաշխատ ծանուցվի, որ աշխատանքային պայմանագիրը ստորագրվել է գործատուի կողմից և արտացոլվել է աշխատողի (ծնողի) ֆիզիկակական անձանց էլեկտրոնային ծառայությունների միասնական համակարգում։


	«Մինչև 2026 թվականի հունվարի 1-ը կնքված և շարունակվող աշխատանքային պայմանագրերի, ինչպես նաև մինչև 2025 թվականի հուլիսի 1-ն ընդունված և գործող աշխատանքի ընդունման մասին անհատական իրավական ակտերի թվային համակարգ մուտքագրելու կարգը սահմանելու մասին» որոշման 18-րդ կետում առաջարկում եմ ձևակերպումը լինի հետևյալ կերպ․
«18.	Եթե աշխատողի հետ կնքված աշխատանքային պայմանագիրը կամ աշխատանքի ընդունման մասին անհատական իրավական ակտը մինչև 2026 թվականի ավարտը չի մուտքագրվել թվային համակարգ և նույն տարում անհրաժեշտություն է առաջացել աշխատանքային պայմանագրում կամ աշխատանքի ընդունման մասին անհատական իրավական ակտում փոփոխություն կատարել կամ դադարեցնել աշխատանքային հարաբերությունները, ապա աշխատանքային պայմանագրում կամ աշխատանքի ընդունման մասին անհատական իրավական ակտում փոփոխությունը կամ աշխատանքից ազատման անհատական իրավական ակտը թվային համակարգի միջոցով չի ընդունվում։ աշխատանքային պայմանագրում կամ աշխատանքի ընդունման մասին անհատական իրավական ակտում փոփոխությունը կամ աշխատանքից ազատման անհատական իրավական ակտը թվային համակարգի կողմից ընդունվում է միայն աշխատողի հետ կնքված աշխատանքային պայմանագիրը կամ աշխատանքի ընդունման մասին անհատական իրավական ակտը թվային համակարգ մուտքագրելուց հետո։»։
	Չի ընդունվել
Քանի որ 2026 թվականի հունվարի 1-ից հետո գործատուներին 12-ամսյա ժամանակահատված է տրվելու, որպեսզի նախկինում կնքված և շարունակվող աշխատանքային պայմանագրերը մուտքագրեն թվային համակարգ, հետևաբար այդ ժամանակահատվածում (քանի դեռ պայմանագիրը չի մուտքագրվել թվային համակարգ), պայմանագրում փոփոխություն կատարելու կամ պայմանագիրը լուծելու անհրաժեշտություն առաջանալու դեպքում, գործատուին հնարավորություն է տրվում այդ գործողությունները թղթային կատարել։


	8-րդ կետում առաջարկում ենք կատարել հետևյալ լրացում/փոփոխությունը՝ Մուտքը թվային համակարգ իրականացվում է ՀՀ «Ես եմ» ազգային նույնականացման հարթակի միջոցով՝ համաձայն ՀՀ կառավարության 572-Ն որոշման, իսկ կացության կարգավիճակ չունեցող օտարերկրացիների մուտքը՝ հարկ վճարողի հաշվառման համարով (ՀՎՀՀ) և Հայաստանի Հանրապետության պետական եկամուտների կոմիտեի կողմից տրամադրվող մուտքանուն-գաղտնաբառով։
	Ընդունվել է 
Կատարվել է համապատասխան փոփոխությունը։


	1.  ՀՀ արդարադատության նախարարություն
	15.12.2025

	
	N /27.3/57042-2025


	ՊԵՏԱԿԱՆ ՓՈՐՁԱԳԻՏԱԿԱՆ ԵԶՐԱԿԱՑՈՒԹՅՈՒՆ
«Մինչև 2026 թվականի հունվարի 1-ը կնքված և շարունակվող աշխատանքային պայմանագրերի, ինչպես նաև մինչև 2025 թվականի հուլիսի 1-ն ընդունված և գործող աշխատանքի ընդունման մասին անհատական իրավական ակտերի թվային համակարգ մուտքագրելու կարգը սահմանելու մասին» և «Հայաստանի Հանրապետության կառավարության 2025 թվականի ապրիլի 10-ի N 410-Ն որոշման մեջ լրացումներ և փոփոխություններ կատարելու մասին» Հայաստանի Հանրապետության կառավարության որոշումների նախագծերի վերաբերյալ

1․ «Մինչև 2026 թվականի հունվարի 1-ը կնքված և շարունակվող աշխատանքային պայմանագրերի, ինչպես նաև մինչև 2025 թվականի հուլիսի 1-ն ընդունված և գործող աշխատանքի ընդունման մասին անհատական իրավական ակտերի թվային համակարգ մուտքագրելու կարգը սահմանելու մասին» Հայաստանի Հանրապետության կառավարության որոշման նախագծի (այսուհետ՝ Նախագիծ) Հավելվածի 1-ին կետի համաձայն՝ սույն կարգով կարգավորվում են մինչև 2026 թվականի հունվարի 1-ը կնքված և շարունակվող աշխատանքային պայմանագրերի, ինչպես նաև մինչև 2025 թվականի հուլիսի 1-ն ընդունված և գործող աշխատանքի ընդունման մասին անհատական իրավական ակտերի՝ թվային համակարգ մուտքագրելու վերաբերյալ դրույթների հետ կապված հարաբերությունները (բացառությամբ օրենքով սահմանված դեպքերի)։
Նշված կարգավորումից պարզ չէ, աշխատանքային պայմանագրերում փոփոխություններ կամ լրացումներ կատարելու մասին համաձայնագրերը նույնպես մուտքագրվում են համակարգ, թե ոչ։
Բացի այդ, առաջարկում ենք հստակեցնել, թե որ օրենքով սահմանված և որ դեպքերի մասով է նախատեսվում բացառությունը։
	Ընդունվել է ի գիտություն
Նախագծի 2-րդ կետով նախատեսված է, որ 2026 թվականի հունվարի 1-ից հետո՝ տասներկուամսյա ժամկետում, գործատուները թվային համակարգ են մուտքագրում իրենց հետ աշխատանքային հարաբերությունների մեջ գտնվող աշխատողների աշխատանքային պայմանագրերը (եթե աշխատանքային պայմանագրերը չեն կնքվել թվային համակարգի միջոցով), ինչպես նաև մինչև 2025 թվականի հուլիսի 1-ն ընդունված և գործող աշխատանքի ընդունման մասին անհատական իրավական ակտերը՝ մուտքագրման պահին գործող պայմաններով։ Այսինքն համաձայնագրերը կարիք չկա մուտքագրելու։
Ինչ վերաբերում է օրենքով սահմանված բացառություններին, ապա տեղեկացնում ենք, որ ՀՀ աշխատանքի օրենսգրքի 13-րդ հոդվածի 3-րդ մասով (ուժի մեջ է մտնելու 01.01.2026) սահմանված են բացառություններ, թե որ դեպքում աշխատանքային հարաբերությունների ծագումը թվային համակարգով չի իրականացվում։

	2․ Նախագծի Հավելվածի 2-րդ կետում «ֆիզիկական անձանց էլեկտրոնային ծառայությունների միասնական հարթակի» բառերից առաջ անհրաժեշտ է լրացնել «Հայաստանի Հանրապետության պետական եկամուտների կոմիտեի» բառերը նկատի ունենալով նույն հավելվածի 5-րդ և 6-րդ կետերում կիրառվող ձևակերպումները, ինչպես նաև հաշվի առնելով «Նորմատիվ իրավական ակտերի մասին» օրենքի 15-րդ հոդվածի 2-րդ մասը, համաձայն որի՝ նորմատիվ իրավական ակտում միևնույն միտքն արտահայտելիս կիրառվում են միևնույն բառերը, տերմինները կամ բառակապակցությունները` որոշակի հերթականությամբ:
	Ընդունվել է

	3․ Նախագծի Հավելվածի 7-րդ կետի համաձայն՝ Սույն կարգի 4-րդ և 6-րդ կետերում նշված գործողությունը գործատուի կամ աշխատողի կողմից կատարվում է թվային համակարգում աշխատանքային պայմանագրի տվյալների իսկությունը հավաստելու կամ հաստատելու նպատակով, այլ ոչ թե որպես աշխատանքային պայմանագրի նոր կնքման կամ վերաստորագրման գործողություն:
Սույն դեպքում, հաշվի առնելով, որ Նախագիծը վերաբերում է մինչև 2026 թվականի հունվարի 1-ը կնքված և շարունակվող աշխատանքային պայմանագրերի, ինչպես նաև մինչև 2025 թվականի հուլիսի 1-ն ընդունված և գործող աշխատանքի ընդունման մասին անհատական իրավական ակտերի՝ թվային համակարգ մուտքագրելու կարգին, ինչպես նաև նկատի ունենալով, որ գործնականում կարող են առաջանալ դեպքեր, երբ աշխատողը էլեկտրոնային թվային ստորագրությամբ չստորագրի աշխատանքային պայմանագիրը ինչի արդյունքում չի հավաստվի կամ հաստատվի թվային համակարգում ներառված աշխատանքային պայմանագրի տվյալների իսկությունը՝ պարզ չէ, թե ինչպես են կարգավորվելու նշված հարաբերությունները։
Վերոգրյալից ելնելով՝ անհրաժեշտ է Նախագծի Հավելվածի 7-րդ կետը հստակեցնել։
	Չի ընդունվել 
Գործնականում նման դեպքեր առաջանալու դեպքում կհամարավի աշխատանքային օրենսդրությամբ սահմանված պահանջի խախտում։ 

	4․ Նախագծի Հավելվածի 10-րդ կետով սահմանվում են աշխատանքային պայմանագրում լրացման ենթակա պարտադիր և ոչ պարտադիր դաշտերը։
Որպես պարտադիր լրացման ենթակա դաշտեր նախատեսված են նաև պայմանագրի համարը, պայմանագրի գրանցման ամսաթիվը, աշխատողի հանրային ծառայության համարանիշը կամ հանրային ծառայության համարանիշ չունենալու մասին տեղեկանքի համարը, ծնողներից կամ խնամատար ծնողներից կամ որդեգրողներից մեկի կամ խնամակալի հանրային ծառայության համարանիշը կամ հանրային ծառայության համարանիշ չունենալու մասին տեղեկանքի համարը, աշխատողի էլեկտրոնային հասցեն, աշխատանքն սկսելու տարին, ամիսը, ամսաթիվը, աշխատանքային պայմանագրի տեսակը, որոշակի ժամկետով աշխատանքային պայմանագրի դեպքում նաև պայմանագրի գործողության ժամկետը։
Այս կապակցությամբ հարկ է նշել, որ Հայաստանի Հանրապետության աշխատանքային օրենսգրքի (այսուհետ՝ Օրենսգիրք) 84-րդ հոդվածից, ինչպես նաև դրանում փոփոխություններ նախատեսող 2024 թվականի դեկտեմբերի 4-ի ՀՕ-525-Ն օրենքից չի բխում, որ վերոնշյալ դաշտերը ենթակա են պարտադիր լրացման աշխատանքային պայմանագրում:
Վերոգրյալից ելնելով՝ անհրաժեշտ է Նախագծի Հավելվածի 10-րդ կետի կարգավորումները համապատասխանեցնել Օրենսգրքի 84-րդ հոդվածի 1-ին մասին։
Ինչ վերաբերում է Օրենսգրքի 84-րդ հոդվածի 3-րդ մասին, որով սահմանվում է, որ կողմերի համաձայնությամբ աշխատանքային պայմանագրում կարող են ներառվել նաև այլ պայմաններ: Այլ պայմանները կարող են լինել հավելվածի տեսքով, որը չի արտացոլվում թվային համակարգում (այդ պարագայում թվային համակարգում նշում է կատարվում, որ աշխատանքային պայմանագիրն ունի հավելված): Աշխատանքային պայմանագրի հավելվածը հանդիսանում է աշխատանքային պայմանագրի անբաժանելի մաս, որը կողմերի համաձայնությամբ կարող է ներառել այլ պայմաններ, ապա այն չի ենթադրում, որ այլ պայմանները կարող են սահմանվել որպես պարտադիր լրացման ենթակա պայմաններ։
	Ընդունվել է ի գիտություն
Աշխատանքային օրենսգրքի 84-րդ հոդվածով սահմանված են այն պայմանները, որոնք աշխատանքային պայմանագիրը պիտի պարունակի։ Ինչ վերաբերում է աշխատանքային պայմանգրում պարտադիր լրացման մյուս դաշտերին, ապա նշենք, որ վերջիններս պարտադիր չի, որ բխի ՀՀ աշխատանքային օրենսգրքի 84-րդ հոդվածից։
Ինչ վերաբերում է այլ պայմաններ դաշտին, ապա վերջինս պարտադիր լրացման դաշտ չէ։

	5․ Նախագծի Հավելվածի 18-րդ կետի համաձայն՝ եթե աշխատողի հետ կնքված աշխատանքային պայմանագիրը կամ աշխատանքի ընդունման մասին անհատական իրավական ակտը մինչև 2026 թվականի ավարտը չի մուտքագրվել թվային համակարգ և նույն տարում անհրաժեշտություն է առաջացել աշխատանքային պայմանագրում կամ աշխատանքի ընդունման մասին անհատական իրավական ակտում փոփոխություն կատարել կամ դադարեցնել աշխատանքային հարաբերությունները, ապա աշխատանքային պայմանագրում կամ աշխատանքի ընդունման մասին անհատական իրավական ակտում փոփոխությունը կամ աշխատանքից ազատման անհատական իրավական ակտը թվային համակարգի միջոցով չի ընդունվում։
Միաժամանակ, Նախագծի 2-րդ կետի համաձայն՝ 2026 թվականի հունվարի 1-ից հետո՝ տասներկուամսյա ժամկետում, գործատուները թվային համակարգ են մուտքագրում իրենց հետ աշխատանքային հարաբերությունների մեջ գտնվող աշխատողների աշխատանքային պայմանագրերը (եթե աշխատանքային պայմանագրերը չեն կնքվել թվային համակարգի միջոցով), ինչպես նաև մինչև 2025 թվականի հուլիսի 1-ն ընդունված և գործող աշխատանքի ընդունման մասին անհատական իրավական ակտերը՝ մուտքագրման պահին գործող պայմաններով:
Նշված կարգավորմամբ, ըստ էության, տրվում է հանձնարարական, սահմանված ժամանակահատվածում ապահովելու աշխատանքային պայմանագրերը և անհատական իրավական ակտերը թվային համակարգ մուտքագրելը։
Այս առումով, հարկ է անդրադառնալ Օրենսգրքի 102․1-ին հոդվածի 1-ին մասին, որով սահմանվում է, որ աշխատանքային պայմանագրերի կնքման թվային համակարգի նպատակն է ապահովել աշխատանքային պայմանագրի կամ աշխատանքային պայմանագիրը լուծելու մասին անհատական իրավական ակտի, ինչպես նաև դրանում փոփոխությունների վերաբերյալ տվյալների մուտքագրմամբ կնքումը (ընդունումը) և օգտագործումը, ինչպես նաև մուտքագրումից հետո այդ տվյալների ներբեռնելու հնարավորությունը, աջակցել աշխատանքային օրենսդրության պահանջների պահպանման նկատմամբ պետական վերահսկողության իրականացմանը: Իսկ նույն հոդվածի 2-րդ մասի համաձայն թվային համակարգի կիրառման հիմնական սկզբունքներն են՝ աշխատանքային օրենսդրության պահանջների պահպանման նկատմամբ վերահսկողության արդյունավետության ապահովումը և թվային համակարգից սույն օրենսգրքով սահմանված կարգով օգտվելու իրավասություն ունեցող աշխատանքային հարաբերությունների կողմերի համար թվային համակարգում առկա տվյալների ցանկացած պահի հասանելիությունը։
Վերոգրյալի համատեքստում պարզ չէ, թե ինչպես են ապահովվելու աշխատանքային պայմանագրերի կնքման թվային համակարգի և համակարգի կիրառման հիմնական սկզբունքները և նպատակները, եթե Նախագծի Հավելվածի 18-րդ կետի համաձայն աշխատանքային պայմանագրում կամ աշխատանքի ընդունման մասին անհատական իրավական ակտում փոփոխությունը կամ աշխատանքից ազատման անհատական իրավական ակտը թվային համակարգի միջոցով չընդունվի, ուստի այդ մասով Նախագիծն ունի պարզաբանման և լրացուցիչ հիմնավորման կարիք։
	Ընդունվել է ի գիտություն
Քանի որ 2026 թվականի հունվարի 1-ից հետո գործատուներին 12-ամսյա ժամանակահատված է տրվելու, որպեսզի նախկինում կնքված և շարունակվող աշխատանքային պայմանագրերը մուտքագրեն թվային համակարգ, հետևաբար այդ ժամանակահատվածում (քանի դեռ պայմանագիրը չի մուտքագրվել թվային համակարգ), պայմանագրում փոփոխություն կատարելու կամ պայմանագիրը լուծելու անհրաժեշտություն առաջանալու դեպքում, գործատուին հնարավորություն է տրվում այդ գործողությունները թղթային կատարել։
Բացի այդ, քանի դեռ աշխատանքային պայմանագիրը թվային համակարգում առկա չէ, համակարգը չի թողնի համաձայնագիր կնքել, կամ աշխատանքային պայմանագիրը լուծելու մասին անհատական իրավական ակտ ընդունել։

	6․Նախագծի Հավելվածի 19-րդ կետի համաձայն՝ սույն կարգի 19-րդ կետով նախատեսված գործողությունը կատարելուց հետո թվային համակարգը հաստատում է գործատուի կողմից իրականացված համապատասխանեցումը՝ տալով ծանոթագրություն, թե աշխատանքային պայմանագիրն է համապատասխանեցվել աշխատողի գրանցման հայտին, թե աշխատողի գրանցման հայտը՝ աշխատանքային պայմանագրին (աշխատանքի ընդունման մասին անհատական իրավական ակտին)։ Սույն կարգի 19-րդ կետով սահմանված գործողությունն իրականացնելուց հետո թվային համակարգը թույլ կտա շարունակել աշխատանքային պայմանագրի կնքման գործընթացը։
Սույն դեպքում, նկատի ունենալով Նախագծի Հավելվածի 7-րդ կետը, որից բխում է, որ թվային համակարգում չի իրականացվում աշխատանքային պայմանագրի նոր կնքման կամ վերաստորագրման գործողություն՝ պարզ չէ Նախագծի Հավելվածի 19-րդ կետի վերջին նախադասության նախատեսման նպատակը, ուստի նշված նախադասությունն ունի վերանայման կարիք։
	Ընդունվել է ի գիտություն
Գործնականում հնարավոր է լինեն դեպքեր, երբ աշխատողի հետ կնքված աշխատանքային պայմանագրի տվյալները և աշխատողի գրանցման հայտի տվյալները չհամապատասխանեն, թեպետ մեկը մյուսի հետ է կապված։ Հետևաբար, թվային համակարգի անցման դեպքում, նպատակահարմար է սահմանել, որ Նախագծի Հավելվածի 19-րդ կետը թողնել։

	7․ «Հայաստանի Հանրապետության կառավարության 2025 թվականի ապրիլի 10-ի N 410-Ն որոշման մեջ լրացումներ և փոփոխություններ կատարելու մասին» Հայաստանի Հանրապետության կառավարության որոշման նախագծի (այսուհետ՝ Նախագիծ 1) 1-ին կետի 4-րդ ենթակետով Հայաստանի Հանրապետության կառավարության 2025 թվականի ապրիլի 10-ի N 410-Ն որոշման (այսուհետ՝ Որոշում) հավելվածում լրացվող նոր 5․1-ին կետի համաձայն՝ եթե աշխատանքային պայմանագիրը կնքվում է Եվրասիական տնտեսական միության անդամ պետության քաղաքացու հետ, ապա գործատուի կողմից ստորագրված աշխատանքային պայմանագրի հիման վրա Ներքին գործերի նախարարության միգրացիայի և քաղաքացիության ծառայության կողմից քաղաքացուն տրամադրվում է Հայաստանի Հանրապետությունում բնակության օրինականությունը հավաստող տեղեկանք, որից հետո աշխատանքային պայմանագիրն արտացոլվում է Հայաստանի Հանրապետության պետական եկամուտների կոմիտեի Ֆիզիկական անձանց էլեկտրոնային ծառայությունների միասնական հարթակի համապատասխան էջում, որից հետո համակարգի կողմից ինքնաշխատ ծանուցում է ուղարկվում աշխատանքի ընդունվող անձի էլեկտրոնային հասցեին։
Հիշյալ դրույթը չի հստակեցնում միգրացիայի և քաղաքացիության ծառայության կողմից օտարերկրյա քաղաքացուն Հայաստանի Հանրապետությունում բնակության օրինականությունը հավաստող տեղեկանք տրամադրելու եղանակը․ արդյո՞ք գործատուի կողմից Որոշման 3-4-րդ կետերով նախատեսված գործողությունները կատարելուց հետո Պետական եկամուտների կոմիտեի էլեկտրոնային համակարգում ինքնաշխատ եղանակով գեներացվում է բնակության օրինականությունը հավաստող տեղեկանքը (այսուհետ՝ տեղեկանք), որից հետո արդեն «ֆիզիկական անձանց էլեկտրոնային ծառայությունների միասնական հարթակի» համապատասխան էջում արտացոլվում է աշխատանքային պայմանագիրը, թե օտարերկրյա քաղաքացին պարտավոր է կատարել որոշակի գործողություններ, օրինակ, գործատուի կողմից աշխատանքային պայմանագիրը ստորագրելուց հետո դիմի միգրացիայի և քաղաքացիության ծառայությանը, ստանա տեղեկանքը, մուտքագրի այն համակարգում, որից հետո արտացոլվի աշխատանքային պայմանագիրը։ 
Վերոգրյալից ելնելով՝ առաջարկում ենք Նախագծով նախատեսված Որոշման հավելվածի 5.1-ին կետում հստակեցնել միգրացիայի և քաղաքացիության ծառայության կողմից տեղեկանքի տրամադրման ընթացակարգը (եղանակը), կամ եթե որևէ նորմատիվ իրավական ակտով արդեն նախատեսված է այդ ընթացակարգը, ապա Նախագծում հղում կատարել այդ իրավական ակտի համապատասխան իրավադրույթին։
	Ընդունվել է ի գիտություն
ՀՀ ներքին գործերի նախարարի և ՀՀ պետական եկամուտների կոմիտեի նախագահի հետ համատեղ ընդունվող հրամանում կսահմանվի համապատասխան ընթացակարգեր։

	8․ Նախագիծ 1-ի 1-ին կետի 9-րդ ենթակետով նախատեսվում է Որոշման հավելվածի 11-րդ կետն ուժը կորցրած ճանաչել, մինչդեռ նշված կարգավորման հիմնավորումը բացակայում է, ուստի այդ մասով անհրաժեշտ է Նախագիծ 1-ը լրացուցիչ հիմնավորել։
	Ընդունվել է
Հավելվածի 11-րդ կետը ուժը կորցրած ճանաչվում, քանի որ աշխատողի աշխատանքից ազատման դեպքում գործատուն խմբագրում է աշխատողի գրանցման հայտը՝ ավելացնելով  միայն աշխատանքային հարաբերությունների և պաշտոնի ավարտի ամսաթիվը։ Ուստի, տվյալ գործընթացի ծրագրային ապահովման իրականացումը նպատակահարմար չէ։

	9․ Նախագիծ 1-ի 1-ին կետի 10-րդ ենթակետով նախատեսվում է Որոշման հավելվածի 12-րդ կետի 6-րդ ենթակետում «Հայաստանի Հանրապետությունում» բառերից հետո լրացնել «*» նշանը, ինչի արդյունքում «աշխատողի հանրային ծառայության համարանիշը կամ հանրային ծառայության համարանիշ չունենալու մասին տեղեկանքի համար» դաշտի լրացումը աշխատանքային պայմանագրում դառնում է պարտադիր, սակայն Օրենսգրքի 84-րդ հոդվածից և դրանում փոփոխություններ նախատեսող 2024 թվականի դեկտեմբերի 4-ի ՀՕ-525-Ն օրենքից չի բխում, որ վերոնշյալ դաշտը ենթակա է պարտադիր լրացման աշխատանքային պայմանագրում: Նշվածից ելնելով՝ անհրաժեշտ է Նախագիծ 1-ի 1-ին կետի 10-րդ ենթակետի նախատեսումը վերանայել։ 
Նույն դիտարկումը վերաբերում է Նախագիծ 1-ի 1-ին կետի 11-րդ և 12-րդ ենթակետերով նախատեսվող լրացումներին։
	Ընդունվել է ի գիտություն
Աշխատանքային օրենսգրքի 84-րդ հոդվածով սահմանված են այն պայմանները, որոնք աշխատանքային պայմանագիրը պիտի պարունակի։ Ինչ վերաբերում է աշխատանքային պայմանգրում պարտադիր լրացման մյուս դաշտերին, ապա նշենք, որ վերջիններս պարտադիր չի, որ բխի ՀՀ աշխատանքային օրենսգրքի 84-րդ հոդվածից։



	1. ՀՀ մարդու իրավունքների պաշտպան
	

	
	N 


	ՀՀ աշխատանքի և սոցիալական հարցերի նախարարության 13.10.2025 թիվ ԱԹ/ԺՍ-1/28890-2025 գրությամբ  Նախագիծը կարծիքի է ներկայացվել նաև ՀՀ մարդու իրավունքների պաշտպանին, սակայն դեռևս դիրքորոշում չենք ստացել։
	


	1. Հայաստանի արհմիությունների կոնֆեդերացիա

	ՀՀ աշխատանքի և սոցիալական հարցերի նախարարության 10.10.2025 թիվ ԱԹ/ԺՍ-1/28813-2025 գրությամբ  Նախագիծը կարծիքի է ներկայացվել նաև Հայաստանի արհմիությունների կոնֆեդերացիային, սակայն դեռևս դիրքորոշում չենք ստացել։
	




